
	Сургуулийн номын санд

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1983 онд хэвлүүлсэн номоос

	 

	“Цагаан бамбарууш” хэвлэлийн газар 2017 онд цахим хэлбэрт хөрвүүлэв.

	 

	[image: Image]

	 


[image: болор спеллArtboard 1]

	 


 

	Өсвөрийн үеийнхэнд ард түмний соёлын дэвшилт өв уламжлалыг танилцуулах нь тэдний коммунист хүмүүжлийг төлөвшүүлэхэд чухал ач холбогдолтой билээ. Иймээс Монгол ардын аман зохиолын нэгэн өвөрмөц төрөл зүйл болсон ерөөл магтаалаас хүүхдэд зориулан уламжлалт болон орчин үеийн олон хувилбарыг боловсруулан эмхэтгэсэн энэ номд ардын гэр, орон сууц, эдлэл хэрэгсэл, ажил хөдөлмөр, аж байдал баяр наадам, хөдөө аж ахуйн нэгдэл, мал сүргийн тухай ерөөлүүд болон орон нутаг таван хошуу малын магтаал, хурдан морь, бөхийн цол зэрэг нь уншигч багачуудад эх орныхоо гоо үзэсгэлэн, мал аж ахуйн ашиг тус, малын тухай ардын мэдлэг, малчны хөдөлмөр хүн олны алдар цууг өргөн дээдэлсэн аман зохиолыг түүвэрлэн оруулжээ. Тэгэхдээ эмхэтгэгч уламжлалт ерөөл магтаал дахь хуучин үеийн амьдрал үзэл санааны тусгал болсон хуучирсан үг хэллэгийг хасан, заримын өнөөгийн уншигчдад тохиромжтой болгон засварласны дээр одоо амьдралд хэрэглэж байгаа шинэ үеийн ерөөл магтаалыг голлон оруулж, түүнд уран сайхны болон утга агуулгын талаас нь боловсруулалт хийсэн нь ардын аман зохиолын өвийг өнөөгийн нийгмийн практикт хэрэглэх боломжийг бий болгож байна. Энэ нь тус эмхэтгэлийн нэг онцлог тал болно.

ГЭРИЙН ЕРӨӨЛ

	 

	А) Энхрий нам засгийнхаа ивээл хайраар

	Эх орондоо социализмыг итгэл төгс байгуулахад

	Иргэн хүнийхээ хувь нэмрийг

	Их хэмжээгээр оруулсны үр дүнд

	Элбэг амьдралтай аж төрж яваа

	Энэ айлын эсгий гэрээ шинэтгэн барьсан тухай мялааж хэлье.

	Хангайн модыг хасаж хийсэн

	Хашир мужаан харуулдаж хийсэн

	Нимгэн модыг нийлүүлж хийсэн

	Нарийн мужаан зүйж хийсэн, 

	Маажин будгийг тааруулж

	Маягийн нь тохируулж эрээлсэн

	Салхины самбар хаалгатай

	Салгаж тавьдаг нугастай

	Олон түмнийг уриалан дуудсан татуургатай

	Орох гарахыг түр хүлээлгэсэн түгжээстэй

	Товхийж хаагддаг

	Сэвхийж нээгддэг гэр юм байна.

	Дотуур гадуур бүслүүрийн татуургатай хаалганд нь

	Тойруулж хийсэн ханы нь хэлбэл:

	Оргил сарьдгийн оёороор

	Ой хөвчийн хаяагаар

	Ойн цалгилж ирсэн

	Орхон, Сэлэнгэ мөрний хөвөөн дээгүүр

	Шинэхэн зулзагалж ургасан

	Шиврэг сайхан бургасандаа ороод

	Шилж сайхныг сонгож олоод

	Шинэ иртэй шингэн дуутай хангинуур сүхээрээ

	Ширвэж тас цохин унагаж аваад

	Ногоон хальсыг нь цэвэрлэж

	Нойтон чийгийг нь хатааж

	Өө зөөгийн нь авч 

	Өндөр богиныг нь сацуулж хийсэн

	Өлзий утсан нүдтэй хананыхаа

	Өрөмдөж цоолсон

	Өдийхөн нарийхан нүхээр

	Өөгүй зассан

	Өргөн сайхан урт үдээрийг

	Өөд нь сүвлэж гаргаж ирээд

	Өвдөг дороо хийж

	Өндийж угзарч

	Цохиж шувтарч, чангаруулан үдэж

	Цаана наана нь товчилж эрхээсэн

	Арван таван толгойтой

	Аялаг сайхан цагаан хана юм байна.

	Галын гэрлийг

	Гадагш нь татсан

	Нарны гэрлийг

	Нааш нь татсан

	Зүймэл хусан тоонотой

	Зүсмэл нарсан уньтай

	Далбаа хийсэн баганатай

	Дайлж хадсан шалтай

	Ухаан гаргаж урласан

	Угалз гаргаж хээлсэн

	Унь тооно, багануудтай юм байна.

	Улаан буурын зогдор

	Унаган морины дэлээр

	Урлаж хийсэн чагтага нь

	Барьсан гэртээ сүлд нь болж

	Ниссэн салхинд аргамжаа нь болж байдаг юм байна.

	Идэвхтэн ажилчдын гараар

	Илчит моторын хүчээр

	Эсгийлэх фабрикт

	Эвлүүлж зулж хийсэн эсгийгээ

	Өө гаргалгүй хайчилж

	Өөдөс гаргалгүй эсгэж

	Өглөө үдшийн заагт сууж оёсон

	Хойно өмнө нь зөрүүлж нөмөргөсөн дээвэртэй юм аа

	Хоёр хавтаснаас нь эхэлж барьсан туургатай юм аа.

	Тэр нь хол зөрсөнгүй

	Ховордож дутсангүй таарчээ.

	Хоршоо үйлчилгээний газраас авсан

	Тоолж метрлэсэн

	Толгойлж эвхсэн ямбуугаа

	Ташуулдаж эсгээд

	Тааруулж оёод

	Давхарлаж нөмөргөсөн бүрээстэй юм аа.

	Өдөр нь гурвалжин

	Өнцөг нь дөрвөлжин өрхөө

	Өөд нь өргөж тавиад

	Түлхэж дээшлүүлээд

	Түвшилж тааруулаад

	Саяхан хадсан шинэхэн оосрыг

	Саарч алдуурахгүй

	Салхинд дэрвэхгүй

	Сайн гэгч нь уяж орхиод

	Аагим халуунд нар нэвтрэхгүй

	Аадар бороонд дусаал нэвтрэхгүй

	Аюултай хүйтэнд жавар нэвтрэхгүй бүрээстэй болжээ.

	Эрээн даавууг эвдэж эсгээд

	Эвлүүлж оёод

	Эмжиж хийгээд

	Эрээлж өлзийлсөн хөшгөө

	Эргэн тойронд нь

	Татаж тааруулаад

	Тагнайчлан ширсэн

	Тав зургаан дэвсгэрээ

	Тал бүрээс нь уулзуулж дэвсээд

	Дээр нь, ээрч нэхсэн

	Эрээлж бүсэлсэн

	Эдэлгээ сайтай хивсэн дэвсгэрээ

	Энгийн тэнийлгэж дэвсээд

	Толгой цагаан орнууд

	Нимгэн зузаан дэвсгэрүүд

	Нэхмэл сайхан бүтээлгүүд

	Урдуур нь татсан хөшигнүүд

	Угааж индүүдсэн даавуунууд

	Торлож нэхсэн

	Торго дурдан хөнжлүүд

	Толгой боодог алчуурууд

	Тохируулж татсан аравчууд

	Доторлож гадарласан өнгөцүүд

	Тоног сайтай, товруу хадаасаар хадсан

	Том сайхан хүрэн авдар дээрээ

	Тохилог аятай зассан

	Тогтоон байрлуулж, тавьсан зүйлээс чинь

	Тоймтой ганц хоёрыг нь хэлбэл:

	Толгой нүүрээ хардаг

	Тохируулж хувцсаа засдаг

	Том жижиг толинуудтай юм байна.

	Нааж хийсэн нарийлж урласан жаазанд нь

	Нам засгийн удирдагч

	Найз нөхдийн зураг

	Аав ээж, ах дүү

	Үр хүүхдийнхээ зургийг

	Үүрд дурсан байрлуулдаг юм байна.

	Оньсон техникийг эзэмшиж

	Огторгуйн уудам мандлын

	Оргилгүй гүн агаарт

	Ойлж цойлж шумбаж гарч

	Одон орныг судалсан

	Жавхаат баатар хөвүүн

	Жанибеков, Гүррагчаа нарын

	Зураг хөрөг хүртэл байдаг юм байна.

	Хүлэг хурдан морь

	Хүчит сайн бөх

	Эрхэм буяныг эрсэн

	Эрхий хуруугаа чимчрүүлсэн

	Харснаа алддаггүй

	Харваснаа үлдээдэггүй

	Хашир сайн харваачийн

	Зураг хөргийг хадаж дурсан явдаг юм байна.

	Уужим зайтай шүүгээнүүд

	Угсарч тавьсан чемоданууд

	Уншлагын номын санд нь

	Олон төрлийн номууд

	Орчин үеийн зохиолууд

	Өдөр тутмын хэвлэлүүд

	Манай намын түүх

	Маркс, Энгельс, Лениний сургаал

	Туульс, түүх намтар

	Тусгай мэргэжлийн хичээл

	Бичгийн цаас, бэлтгэсэн дэвтэр

	Үзэг, бэх

	Үмхүүр цавуу

	Өнгийн будаг

	Өврийн дэвтэр

	Хүүхдийн үздэг хичээл

	Хүснэгт татдаг шугам хүртэл байдаг юм байна.

	Ачит нам засгийн бодлого

	Ардын дууны түүвэр, 

	Ах дүү улсын хөгжил, 

	Аж ахуйн мэдээ сөлт, 

	Айл гэрээр таниулж байдаг

	Радио хүлээн авагчтай юм байна.

	Ширээний, цаг

	Шилэн аяга

	Шинэ оны хуанли 

	Сарвууны цаг

	Шаазан, завьяа

	Шатар даам хүртэл байдаг юм байна.

	Эх хүний эдлэл

	Энхрий хүүхдийн тоглоомоос чинь

	Эрхбиш ганц хоёрыг хэлье!

	Хурууны бөгж

	Хумсны хутга

	Хуванцар тоглоом

	Энгэрийн зүү

	Резинэн тоглоом

	Чихний ээмэг

	Чихмэл тоглоом

	Чивх өлгий 

	Үсний хавчаар

	Үлээж хийлсэн

	Үнэг туулай

	Шаазан бар

	Шахмал тэмээ

	Ойр зуурын жижиг хэрэглэлүүд

	Орчин үеийн хөөрхөн тоглоомууд 

	хүртэл байдаг юм байна

	Том жижиг биедээ

	Тохируулж тааруулж хийсэн хувцсыг чинь

	Тоочин яаж барах вэ, 

	Тоймтой ганц хоёроос нь хэлбэл:

	Дотуур хувцас, торгон дээл орооны цув, давхац хүрэм

	Халзан сарьстай хамар богинотой наамал гутал

	Дугариг малгай

	Дурдан бүс, дулаан хувцас

	Хөнгөн хувцас

	Хөвөнтэй дээл, үстэй дээл

	Минжин малгай

	Минчүү чинчүү

	Идэр гурван есийн хүйтэнд

	Эдэлж хэрэглэн өмсдөг

	Эсгий гутал

	Элбэнх хүрэм

	Үстэй, дээл

	Үнэгэн малгай хүртэл байдаг юм байна.

	Уран эхчүүдийн утас зүүний хайрцаг доторх зүйлээс хэлбэл:

	Урт богино зүүнүүд

	Нарийн зуушаа (торгон утас)

	Нанжин залаа

	Тэрэгтэй утас

	Тэвнэ шивүүр

	Тэмээний ноос

	Төмөр хуруувч

	Түүдгэн утас

	Бүдүүн зүү

	Бөөрөнхий утас

	Нарийн зүү

	Нанжин утас

	Шаглаасны зүү

	Шандас шөрмөс хүртэл

	байдаг юм байна.

	Тавиур дээр нь гэвэл:

	Уруул хумсны будаг

	Гоо сайхны хэрэглэл

	Нүдний шил

	Шүдний сойз

	Саван оо

	Сахлын машин

	Үсний тос

	Үнэртэй ус

	Аяга шаазангийн алчуураас өгсүүлээд

	Айлд байдаг ариун цэврийн хэрэглэл 

	бүрэн байдаг юм байна.

	Оёдлын машин

	Ширээ, шүүгээ

	Ижил олон сандлууд

	Эвхдэг цагаан орнууд

	Идэж уух юмаа хадгалдаг

	Эргэнэг, шургуулга хүртэл

	байдаг юм байна.

	Сияан төмпөн

	Сэнжтэй сав

	Цагаан данх

	Цайны уут

	Халуун сав

	Халбага сэрээ

	Хайч хутга

	Шаазан аяга

	Шанага халбага

	Гурилын мод

	Гулууз заазуур

	Угаагч машин

	Усны лааз

	Угаагуурын сав

	Тогооны хавхаг

	Том жижиг торх

	Тоос сорогч машин

	Тогоо, шанага хүртэл байдаг юм байна.

	Гал сайтай зуух

	Гадагш нь татдаг яндан

	Түүний дээр түмбийлгэж цутгасан

	Төмпөн цагаан тогоогоо тавьж

	Түм олныхоо хоол цайг

	Түргэн зуурд

	Амт шимттэй хийж бэлтгээд, 

	Алаг эрээн бүтээлэгтэй

	Ам дөрвөлжин хэлбэртэй

	Агуулж хадгалдаг ширээн дээрээ

	Арвин ихээр бэлтгэж хийсэн зүйлийг нь хэлбэл:

	Таван тамсаг бүрдсэн

	Таваг дүүрэн идээ

	Талх, чихэр, бурам

	Хэвлэж хийсэн боов

	Хэрчиж хийсэн боорцог

	Хайлж хутгасан тос

	Хандалж буцалгасан ээзгий

	Хатааж тавьсан ааруул

	Иргэн хонины шүүс

	Эвлүүлж хийсэн бяслаг

	Идэхэд тослогтой

	Идээнд чимэгтэй

	Өрөм нэртэй идээгээрээ

	Өнгөлж чимсэн юм байна.

	Айраг тараг

	Архи дарс

	Амттан жимстэн

	Аль сайхан зүйлээ

	Арвин ихээр бэлтгэж

	Улс олон түмнийгээ 

	Урин зочилж

	Уулгаж идүүлж байгаа явдал чинь

	Таны амьдралын чинь

	Нэгэн сайхан тэмдэглэлт өдөр

	болж байгаа юм биз ээ.

	Танай энэ гэрийн мялаалгад

	Хуран цугларсан энэ

	Хөдөлмөрч олон түмэн чинь

	Намынхаа наран дор

	Насан туршдаа жигүүрлэн

	Нандин сайхан сэтгэлээр

	Зориг төгөлдөр хөдөлмөрлөж

	Өдөр шөнөгүй уралдаж

	Улсаас өгсөн төлөвлөгөөг

	Уралдаанд авсан үүргээ

	Урагштай ажиллагаа

	Ухамсартай хөдөлмөрөөрөө

	Удаа дараа биелүүлж

	Ажлынхаа сайнаар Аваргын болзлыг хангаж

	Баялаг сайхан бүтээлээрээ

	Баатрын болзлыг биелүүлж буй

	Та бүхэн ахан дүүгээрээ

	Албан байгууллагаараа

	Бүрэн мэнд, 

	Үр хүүхдээрээ

	Өнөр мэнд, 

	Урт удаан насалж

	Өнөд удаан жаргаж явахын

	Өндөр их билгийг

	Өргөө гэрийн чинь ерөөлийн хамт

	Өргөн дэвшүүлэн барья!

	 

	* * *

	 

	Б) Хангайн модыг огтлоод

	Харуулдаж хийсэн

	Хав загасыг дуурайлгасан

	Хаалга хатавчтай юм.

	Нарс модыг цуулж

	Нарийн харуулдсан

	Навч цэцгийг дуурайлгасан

	Гуа сайхан уньтай юм.

	Бургас модыг шилж

	Буруу зөв сүлжээлсэн

	Буян хишгийг хүрээлэн хийсэн

	Өлзий утсан ханатай юм.

	Мянган торыг гүйцээн

	Матаж хийсэн

	Биндэрьяагийн алтан хорол мэт

	Бат бэх тоонотой юм.

	Байгуулсанхан модон дээр

	Барьсан бүрээсийг нь хэлбэл

	Төлгөн хонины унгасыг

	Төө зузаан зулсан

	Хурган хонины унгасыг

	Хуруу зузаан зулсан

	Хурмастын усаар шавшсан

	Хурдан мориор татсан

	Цагаанаараа цас шиг

	Сайнаараа яс шиг

	Төрийн толбог эсгийг

	Уран дагинас бүсгүй

	Урт цагаан хайчаа 

	Уран гартаа барьж

	Ээжээрээ заалгаж

	Эгчээрээ элбүүлж

	Уран чадлын талаар

	Улсаас гойд гэгдсэн

	Хэлбэр маягийн талаар

	Хэнээс ч илүү гэгдсэн

	Шинж төрхийн байдал нь

	Сэтгэл санаанд тохирсон

	Жигүүртэн гардийн тавилан (далавч) шиг

	Дэгжин маягийн бүрээсийг

	Дээр нь тавьж нөмөргөжээ.

	Огторгуйн хүчит салхинаас хамгаалах

	Оосор хошлонгийн нь хэлбэл:

	Ороо хээрийн дэн

	Орсон буурын зогдор

	Ормол азарганы дэл

	Онцгой гурамсан

	Эрчтэй дөрөмсөн

	Эв нь яг таарсан

	Арван хоёр оосрыг

	Ар өвөр талд нь

	Ардын баатруудын саадаг шиг

	Аятай тохируулж зангидаад

	Дөрвөлжлөн бэхэлж уялаа.

	Солгой баруун эрчтэй

	Солонгыг дуурайлган хийсэн

	Гурван адил хошлонг

	Хүчит баатар арслан

	Зүүн талыг нь татаж

	Багачууд хүүхэд бөөгнөрч

	Баруун талын нь бэхэлж уялаа

	Усан долгио ширээстэй

	Ухаа цэмбэн эмжээртэй

	Урт сайхан үүдийг

	Унжуулж сайхан барилаа 

	Төрөлх сайхан өргөөн дээрээ

	Элбэг сайхан эсгийнээс

	Ээж алдартай хүүхэн

	Эвий нь тааруулан эсгэж

	Хүрээлж нэг зээглээд

	Хойно өмнө талд нь

	Хорт могойг дуурайлгасан

	Зүүн баруунтаа талд нь

	Зөрүү хоёр оосор хадаж

	Мөнхөлж бүтээсэн өрхөө

	Одоо тавих боллоо.

	Хэв журмын байдал нь

	Өдрийн саруул үед

	Тал өлзий хэлбэртэй

	Шөнийн харанхуй цагт

	Бүтэн өлзий дүрстэй

	Бүтээж нэг битүүлдэг

	Татаж нэг сөхдөг

	Таатай өрхөө тавьж

	Танан өргөө болсон

	Энэ гэр гүйцэв.

	Энэ гэрийн доторх

	Эд хогшлыг нь хэлбэл;

	Барсын арьсан бүтээлэгтэй

	Барс цоохор будагтай

	Бараа хийдэг авдар.

	Баруун хойш нь харвал

	Багачууд хүүхдийн нэртэй

	Барс цоохор будагтай

	Авдар нэг байна.

	Түүн доторх юм нь

	Үнэг хярс

	Үнэтэй алт

	Ширхэгтэй бараа

	Дэлгэх дэвтэр

	Дэргэд нь харандаа

	Хөгжил сурлагын номууд

	Хөдөлмөрчин ардын мөрдөх

	Хүндэт хууль дүрмүүд

	Агуу соёлын ном

	Анхаарч үзэх сонин

	Авч хадгалах баримт

	Аль нь боловч цөм бүрэн.

	Халз хойдох авдар нь

	Хайлмаг алтан зүмбэртэй

	Хадаасаар чимсэн товруутай

	Тэг дөрвөлжин хэлбэртэй

	Өргөс бүрдсэн цоожтой

	Үнэ бүхий эдлэлтэй

	Үнэхээр хайртай авдар юм.

	Зүүн хойд талд нь

	Хүүгийн нь гэж нэрлэгдсэн

	Хүрэн эрээн авдар байна.

	Түүний доторх юм нь:

	Хурдан морины хусуур

	Хур сүүлийн боолт

	Эрээн бүстэй лимбэ

	Үрэл одтой дэнс

	Эр бүрийн зодог

	Эд хогшлын хамт

	Эд цөм бий

	Түүнээс зүүн тийш харвал

	Шимийн будгаар ялгасан

	Шинэхэн таван нүдтэй

	Урт цагаан бургасыг

	Уул талаас нь хадаад

	Угзарч нэг матаад

	Уран гоё хийсэн

	Хайрт үрийн өөжин

	Түүн дотроос гарч

	Тоглодог багачуудыг нь хэлбэл:

	Дээд тал нь наймтай

	Доод тал нь гуравтай юм.

	Энхрий хөөрхөн хүүхэд

	Эхийнхээ зүүн өвдгийг өшиглөн

	Баруун хөхийг нь хөхөж, 

	Баярлан хашхиран дэвж

	Шуугин тоглож байна.

	Түүнээс доошлон харахад:

	Шимийн будгаар

	Шинэхэн хуартай ор байна.

	Тэр сайхан ор нь

	Хавлаж нийлсэн банзтай

	Ширмэн зургаан ширдэгтэй 

	Артай торгон нүүртэй

	Арван мөнгөн тольтой

	Арзгар сайхан дэрийг

	Хойно өмнө нь тавьжээ.

	Тэр орон дээр чинь

	Аржгар хурган дотортой

	Артай торгон дээл

	Арав ч даг уу

	Тав н даг уу

	Хураалттай байдаг юм.

	Хөрөнгөнд нь зориулсан

	Хүрэн эрээн авдар

	Хөлийн нь үзүүрт байдаг

	Түүн доторх юм нь:

	Сүүл нь өөхөлсөн 

	Сүвээ нь гадарласан

	Иргэн хонины

	Шүүс махнаас эхлээд

	Талд ургасан тарианы үр

	Талхалж хийсэн гурилын боов

	Тамсаг сайхан идээ

	Таваг дүүрэн байдаг.

	Ирсэн ардыг зочилдог

	Идээний дээж болдог

	Ариун дарс тэргүүтэн

	Галуун хүзүүт лонхонд

	Гардан барьж сөгнөдөг

	Гал халуун архи зэрэг

	Хэрэглэдэг зүйлийн хувиар

	Хэзээд эрэлтгүй бэлэн

	Түүнээс доошлон харвал

	Хангайд ургасан

	Хатуу хар модыг

	Нам газар буулгаж

	Навч мөчрийг нь арилгаж

	Нааш цааш н зааж 

	Энгүй урлагийг олгож

	Эв зүйг нь нийлүүлж

	Эдэлгээний сайнд зориулсан

	Их л өндөр тавиур байна.

	Түүн дээр тавьдаг

	Тогоо юуг нь хэлбэл:

	Дээд тал нь есөн тамгат

	Доод тал нь долоон тамгат

	Түүнд хөөрүүлсэн сүү нь

	Дээрээ дэн шар өрөмтэй

	Дундаа дун цагаан сүүтэй

	Дороо азай буурал хусамтай юм

	Түүнээс доошлон харвал:

	Угалзтай модон хараатай

	Уужим ханхар зайтай

	Хун цэнгийн дуутай

	Зандан модон бүлүүртэй

	Зааны ширэн хөхүүр

	Хэд хэд дүүжлээтэй байна.

	Гадна байдаг нохой нь:

	Ган таван хумстай

	Дун найман соёотой

	Дуугүй давхидаг халтар

	Энэ халтар нохой чинь:

	Хүр хүр хуцдаг

	Хүүхэд багачуудыг сочоодог

	Ирсэн гийчинд хуцдаг

	Идэр чоныг барьдаг

	Хотны их манаачин

	Эзэн хүндээ хайртай

	Эрхлэнгүй сайхан зантай

	Хүрэн халтар гарз (нохой) юм

	Байгуулсан гэр доторх

	Бадарсан галын тулга нь

	Үсэг дуурайлгасанхан

	Арван зургаан хадаастай

	Өнгөтэй сайхан хайчтай

	Үзэсгэлэн их сүртэй

	Өөдөө ноцсон гал нь

	Идээ хоолыг буцалгадаг, 

	Баруунтаа зүүнтээ нь дэвссэн

	Бамбагар зузаан дэвсгэр нь

	Утас татаж, оёсон

	Ухаа цэмбээр эмжсэн

	Урт цагаан тойруулга.

	Ирсэн гийчдийг зочлохын тулд

	Ширхэг нарийн хээтэй

	Шир шиг хатуу ястай

	Сүлжмэл гоё хивсийг

	Түүн дээр дэвсэв.

	Тэр хивс дээрээ

	Олон зүйлийг агуулдаг

	Очтой цоохор авдрыг

	Аятай тохируулж тавив.

	Очтой цоохор авдар нь

	Ардын дүрийг гялалзуулдаг

	Алдар гэрэл ихтэй

	Амжилт хөгжилд нэмэртэй

	Асар том тольтой

	Алтан цоохор үсэгтэй

	Ааш ялдам эмэгтэйн хайрцаг юм.

	Үүн доторх юмыг

	Энд тоймлон хэлбэл:

	Эмэгтэйн чимэг болдог

	Үйлийн хайч

	Үсний тонгорог

	Нарийн зүү

	Нандин утас

	Нүдний шил

	Шүдний сойз

	Сувдан даруулга

	Алтан бөгж

	Аль бүх хэрэгтэй эдлэлүүд бүрэн.

	Бадарсан их галыг түлж

	Бат хүрэл тогоогоо тавьдаг

	Үүрдийн хань

	Эмэгтэй нэг байна.

	Тэр нь

	Хөө хар хөмсөгтэй

	Хөөрхөн хар нүдтэй

	Гурваар дарсан гэзэгтэй

	Ганган сайхан биетэй

	Онцгой даруу, зантай

	Одон түмэндээ алдартай ажээ.

	Гэрийн нь эзэн эр

	Гэртээ байхдаа ажилсаг

	Гадагшаа гарахдаа малч 

	Олон түмэндээ алдартай

	Онц их найрамдуу юм.

	Энэ сайхан айлын гэрт

	Одоо бэлдсэн идээ нь

	Найман зандан хөлтэй

	Намхан алаг ширээн дээр

	Найрын хэрэглэл төхөөрөөд

	Хул бүхэн нь айрагтай

	Хундага бүхэн нь архитай

	Амтат чихэр нь тавагтай

	Алим жимс нь дийзэн дээр байнам.

	Үеийн олон нөхөд нь:

	Эрдэм соёлын талаар

	Ард олныг тэжээгч

	Гавьяа одонгоор чимсэн

	Гарамгай бүтээлээр алдаршсан

	Түмэнд нэртэй

	Түүхэнд дурсгалтай хүмүүс юм.

	Ийм гэр барьсан

	Энэ айлын сүрэг нь:

	Хярын нуруунд

	Адуу нь багтахгүй өсөж

	Хиагийн толгойд

	Хонь нь багтахгүй нэмэгдэж

	Хоолойн говьд

	Тэмээ нь багтахгүй өсөж

	Хонхрын хөндийд

	Үхэр нь багтахгүй нэмэгдэж

	Цэцгийн өнгөтэй

	Цэнхэр хөх ямаа нь

	Цэцгийн үр мэт өсөж

	Эзэн гэх хүн нь

	Алдарт намын бодлого

	Амжилт ололтын төлөвлөгөөнд

	Эрс хурдан оройлж

	Эцсийн түмэн онд

	Үүрд баяртай жаргахыг, 

	Баруун гараа өргөж

	Бат тангаргаар холбож

	Гүнзгий хайрт намынхаа

	Гүн мэргэн шийдвэрийг

	Гүйцэд нарий биелүүлэх

	Бахтай сайхан үеийг

	Биеэр дайрсны учир

	Манлай тэргүүнд зүтгэж

	Маш гайхамшигтай ажиллаж

	Түмэнд алдаршин

	Түүхэнд дурсагдан

	Арвин олон малтай

	Ариун сайхан оюунтай

	Дөхөм зуу насыг

	Сааталгүй хүрч

	Төгс учралтай шийдвэрийг

	Түгдрэлгүй биелүүлж

	Хайрт их намаа

	Хамаг голоосоо хайрлаж

	Эрэлхэг зоригтой ажиллахыг

	Үнэн голоосоо хүсэн магтъя. 

	 

	* * *

	 

	В) Түмэн өлзий бүрдсэн

	Төр улсыг бататгасан

	Төгс их жаргалын

	Түвшин сайн өдөр гэж

	Сарын сайныг саатан хүлээж

	Өдрийн сайныг өнжин хүлээж

	Өнөөдрийн өдрийг

	Үүрдийн түүхт сайн өдөр гэж

	Өндөр дэнж дээр

	Өргөөгөө барьж байгаа юм байна

	Барьсан газрыг шинжилж

	Баруун зүүн талаас нь харвал

	Барс арслангийн шинжтэй

	Байр байдлыг ажиглаваас

	Бадам лянхуа цэцэг шиг

	Бадарч дэлгэрмээр газарт

	Барьсан юм байна.

	Найман тал руу нь уясан

	Наян хоёр оосортой

	Ташаа зөрүүлэг бүрийг

	Дарж уясан

	Далан хоёр оосортой

	Далай цагаан өргөө байна. 

	Оролцуулж хийсэн зүйлүүдийг

	Онцлон заримыг дурдваас

	Хойд хангайн бургасаар

	Хавирга юугий нь хийсэн

	Хандгай бугын зоогоор

	Наана цаанаас нь товчилсон

	Хана түүнийг мялаая.

	Урд хангайн модоор

	Унь юугий нь хийсэн

	Унага дааганы хялгасаар

	Сагалдарга юугийгнь хийсэн

	Унь түүнийг мялаая.

	Хангайн модыг хагалж хийсэн

	Харуулын ирээр өөлж хийсэн

	Хамаг амьтныг хашин тогтоосон

	Хаалга түүнийг мялаая.

	Хус модыг цавчиж хийсэн 

	Хуруу даагыг өрөмдөж хийсэн

	Нарны гэрлийг

	Нааш оруулагч

	Галын гэрлийг

	Гадагш нь дэлгэрүүлэгч

	Хорол эрдэнийн шинжтэй

	Тооно түүнийг мялаая.

	Далай цагаан дээвэртэй

	Даргар цагаан туургатай

	Хошлон хялгасан бүслүүртэй

	Тагнай ширээстэй үүдтэй

	Цөм бүрэн түүнийг мялаая.

	Ороо морины дэлээр

	Ороон томж хийсэн

	Орсон буурын зогдроор

	Оёж ширж хийсэн

	Огторгуйн салхитай

	Тэмцэлдэн байдаг

	Оосор бүч түүнийг мялаая.

	Өргөн үүдийг нь өргөж ороод

	Өндөр босгыг нь алхаж ороод

	Баруун авдрыг нь нээж үзвэл

	Барсын арьс

	Баавгай чоно

	Үнэг булга

	Хярс мануул

	Хүдрийн арьс хүртэл

	Цөм бүрэн түүнийг мялаая

	Зүүн авдрыг

	Нээж үзвэл:

	Зүйл бүрийн эрдэнэ

	Зүсмэл торго

	Шахмал цай

	Нэхмэл бараа хүртэл

	Цөм бүрэн түүнийг мялаая.

	Хойд авдрыг

	Нээж үзвэл:

	Хуйгаар торго

	Хунзаар цай

	Хулсан лимбэ

	Хуур ятга

	Бийр янтай

	Бичиг данс

	Шагай шатар

	Шагайн сум

	Эрийн зодог

	Эвийн цавуу

	Хурдан морины хусуур

	Хур сүүлийн боолт хүртэл

	Цөм бүрэн түүнийг мялаая.

	Тангад цэмбэн эмжээртэй

	Таван давхар гудастай

	Таж магнаг хөнжилтэй

	Тансаг сайн ор түүнийг мялаая

	Түүний доод авдрыг

	Нээж үзвэл:

	Нүүрийн толь

	Нүдний шил

	Шүдний сойз

	Шүүр сам

	Оо саван хүртэл

	Цөм бүрэн түүнийг мялаая.

	Орны дээд талын хайрцаг дээр

	Оёх утас

	Огтлох хайч

	Олон зүйлийн юм

	Цөм бүрэн түүнийг мялаая.

	Хар хилэн хөвөөтэй

	Хамба торгон хөшигтэй

	Ханан хээ ширээстэй

	Талын таван тойруулгатай

	Цөм бүрэн түүнийг мялаая.

	Төрийн дөрвөн тотготой

	Төмөр дөрвөн шийртэй

	Ган хуяг цагаригтай

	Галын тулга түүнийг мялаая.

	Балбын дархан балбаж хийсэн

	Хайч түүнийг мялаая.

	Оросын дархан овыг нь олсон

	Монголын дархан, модыг нь олсон

	Төмрийн дархан төө чигийн нь тохируулсан

	Дөрвөн хөлтэй ширээ шиг

	Дөрвөлжин зоотой морь шиг

	Ширээ бөхтэй тэмээ шиг

	Гайхамшигт зандан эргэнэг

	Түүнийг мялаая.

	Гар данх

	Галын шилээгүүр

	Хуу домбо

	Хувин, хөнөг

	Идээний таваг хүртэл

	Цөм бүрэн түүнийг мялаая.

	Ургаа модыг унагаж хийсэн

	Уран дархан ухаж хийсэн

	Уур түүнийг мялаая 

	Ган болдоор ирийг хийсэн

	Гацуур модоор ишийг хийсэн

	Сүх түүнийг мялаая.

	Амьтан бүгдийг ундалж өгдөг

	Амттан бүгдийг дотроо агуулдаг

	Аяга шаазан түүнийг мялаая.

	Туулын бургасыг тулгаж матсан

	Тугал бярууны ширээр үдсэн

	Арын модыг авчирч хийсэн

	Атны зоогоор үдсэн

	Араг шээзгий түүнийг мялаая

	Сайн модыг цавчиж хийсэн

	Салаа модыг ашиглаж хийсэн

	Сарлаг үхрийн ширээр үдсэн

	Савар түүнийг мялаая.

	Энэ айл минь

	Олон малаа гаднаа хураагаад

	Оюутан бүгдийг гэртээ дүүргээд

	Өвч хивс дэвсгэртэй

	Өнгийн идээн жимс өрөөстэй

	Өдөр шөнөгүй найртай 

	Үрээ даагаа танихгүй баян

	Үр хүүхдээ танихгүй өнөр

	Зааны ширээр хөхүүрээ хийгээд

	Зандан модоор бүлүүрээ хийгээд

	Замбага цэцгээр чимгээ хийгээд

	Жаран алд зэлээ шаагаад

	Жараахай болсон унагаа уяад

	Буман ардтай бужигнаж

	Түмэн ардтай түжгэнэж

	Төр засаг нь

	Төмөр хүрээ мэт батжиж

	Төрсөн бид нар

	Хаврын цэцэг мэт дэлгэрч байхын

	Үүрдийн сайн ерөөлийг

	Өндөр дуугаар

	Өргөн дэвшүүлье.

	 

	
ЭСГИЙН ЕРӨӨЛ

	 

	Өнцгийг нь үзвэл дөрвөлжин

	Өнгий нь харвал цагаан

	Энэ чинь юу гээч вэ?

	— Далан хүн дарж хийсэн

	Далай цагаан эсгий гээч юм.

	Бөмбөрүүлж боосны нь үзвэл

	Бөөн эрдэнийн шинжтэй

	Бүгдээрээ цугларсны нь харвал

	Бух чулуу янзтай

	Энэ чинь юу гээч вэ?

	— Далан гэрийн дээвэр туурга болдог

	Далбагай цагаан эсгий гээч энэ ээ.

	Номчилж боосны нь үзвэл

	Номин эрдэнийн шинжтэй

	Нийтээр хурсны нь харвал

	Наргиан наадмын байдалтай

	Энэ чинь юу гээч вэ?

	— Зуун гэрийн дээвэр туурга хийдэг

	Зөөлөн цагаан эсгий гээч энэ ээ.

	Өндөр хангайн өвөрт

	Өнтэй сайхан өвөлжиж

	Өргөн говийн дунд нь

	Өнөр баялаг хаваржиж

	Сэрүүн дэнжийн шилд нь

	Сэтгэл тэнүүн зусаад

	Налгар сайхан талдаа

	Наргиан хөгжөөнтэй намаржиж

	Энхрийлэн хайрлан өсгөсөн

	Элбэг ноостой хонио

	Мянга түмээр өсгөе.

	Мяндсан цагаан эсгий чинь

	Мянган гэрийг бүрхэж

	Түүнийг эдэлсэн та биднүүс

	Төв сайхан нутгийнхаа дунд

	Төгрөг цагаан өргөөндөө

	Тавтай жарган суухын

	Баттай ерөөлийг дэвшүүлье!

	 

	
ШИНЭ БАЙРЫН МЯЛААЛГЫН ҮГ

	 

	Энэ айлын маань өргөө болсон

	Эрхэм сайхан орд өргөөг мялаая.

	Чандмань эрдэнийн гэрэлтэй

	Буман нарны туяатай

	Болор эрдэнийн биетэй

	Мөнх саруул цонх түүнийг мялаая.

	Хамаг амьтны өмөг болсон

	Түмэн улсын түшиг болсон

	Төвшин их өргөөний тулгуур болсон

	Хаш эрдэнэ хана түүнийг, мялаая.

	Өндөр сайхан тотготой

	Өгөөмөр сайхан босготой

	Өргөн сайхан хаагуултай

	Өлзийт сайхан хаалга түүнийг мялаая.

	Улс төрийн хишиг болсон

	Ураг садны жаргалан болсон

	Үргэлжид мандан бадрах

	Үүрд мөнхийн энэ өргөө батдах болтугай.

	Зээ

	Сарын сайныг сахиад

	Өдрийн сайныг олоод

	Өнөөдрийн өдрийг сонгоод

	Өргөө сайхан ордоо

	Мялааж байгаагийн баяр энэ билээ.

	Алтай Хангай уулынхан

	Ашдын сайхан нутагт

	Ард Монгол улсынхаа

	Ариун жаргалант оронд

	Тугдам их өргөөнийхөө

	Тулгуур ясыг цогцлууланхан

	Туг ноён нурууг нь байгуулсны их баяр аа!

	Зээ

	Шүрэн болор дээвэртэй

	Сувд эрдэнэ ханатай

	Хаш эрдэнэ довжоотой

	Хас эрдэнэ туургатай

	Зүйдэлгүй мөнгөн дээвэртэй

	Зүсээгүй алтан нуруутай

	Гоёмсог алтан угалзтай

	Торгомсог алтан хошмогтой

	Норов зэндмэнээр нүдэлсэн

	Номин оюу чимэгтэй

	Ерэн жилийн газраас

	Жирэлзэн харагдах

	Наян жилийн газраас

	Цайлалзан үзэгдэх

	Далан жилийн газраас

	Даллан харагдах

	Далай цагаан ордон бүтжээ.

	Энэ их баяраа бэлгэдэж

	Эрхмийн дээд болсон

	Энтэй эдийн дээж

	Ариун цагаан хадаг сүүгээрээ

	Элбэрэлт өргөөгөө мялаая.

	 

	
НОЁН НУРУУНЫ ЕРӨӨЛ

	 

	Алтан дэлхийгээс үндэслэн ургасан

	Анамад далайгаас ундлан ургасан

	Агаар тэнгэрт тултал ургасан

	Агар зандан модыг аваад

	Эрхэм сайн мужаанаар хийлгэсэн

	Энэ сайхан ноён нуруунд нь

	Элдэв зүйлийн амттаныг сацан ерөөмүй.

	Эдлэн суугаа эзэн нийтээр

	Энх мөнх үүрд жаргаж

	Ертөнцөд яруу алдар мандаад

	Эд эрдэнийн хүү сан арвидаж

	Эмгэггүй насны шидийг олох болтугай

	Бүдүүний хүчин төгссөн нурууг

	Бөхийн хотол төгссөн хөшүүрийг

	Түшмэд мэт тулсан тулгуурыг

	Төвшин байгуулагдагч сүрийг нь

	Тунамал санал болгон өргөмүй.

	Тоо томшгүй жаргаланг эдлээд

	Түйтгэргүй сайхан жаргах болтугай

	Үүлэн солонго мэт уньтай

	Эрдэнийн сүлжмэлт цонхыг

	Уул хад мэт хаяаг

	Асар тохилог ханзыг

	Хишиг буяны чанартай авдар, хорго

	Хичээнгүй чанартай оньс, түлхүүр

	Хүлцэнгүй чанартай дэр дэвсгэр

	Өглөгийн чанартай сав суулга

	Бэлгийн чанартай сацал хүртэл

	Бат бөх оршихыг ерөөсүгэй!

	Гардийн жавхлантай энэ газарт

	Галбын үзэсгэлэнтэй энэ гэрийн эзэнд

	Ганга мөрний ус мэт буян тогтоод

	Галбарбаасан зандны салаа мэт өлзий оршоод

	Толгойн үсээ цайтлаа

	Төмөр мэт бэх болтугай!

	Бүгд санасан болгон чинь сэтгэлчлэн бүтэж

	Баяр найрын ерөөлийн хишиг бүрдэж.

	Хишиг бүхний дунд

	Хэзээдээ жаргахын бэлэг орштугай!

	 

	
ХҮҮХДИЙН ҮС АВАХАД ХЭЛДЭГ ЕРӨӨЛ

	 

	Ачит засгийн ерөөлөөр

	Ард түмэн нь эрхээ олсон...

	Амар мэнд сууж жаргахын

	Айлтгалт нэгэн ерөөл бол

	Алаг хонгор үрсийн үс авах гэж

	Иргэн бидний ирээдүйн сайхан...

	Аз жаргалт хүүхдийн

	Алтан үсийг авч

	Амь насыг нь ерөөж

	Мөнгөн үсийг авч

	Мөнхийн ерөөлийг дэвшүүлж

	Унаган үсийг авч

	Угсаа үндсийг нь уламжлах гэж байна.

	Аав ээждээ амин тэжээл

	Ачит засагтаа эзэн болог

	Гар нь ганзаганд хүрэхдээ

	Гадаад далайг гатлах болтугай

	Хөл нь дөрөөнд хүрэхдээ

	Хөрст дэлхийг тойрох болтугай

	Ухаан санаа нь нэмэгдэхдээ

	Агуудам ертөнцийг эргэх болтугай

	Ажил бүхэндээ амжилт гаргах болтугай

	Ард түмэндээ зүтгэлтэн болох болтугай

	Эрдэм номын уурхай болох болтугай

	Энэ төрдөө эзэн болох болтугай

	Номд мэргэн болох болтугай

	Үйлэнд уран болох болтугай

	Үгэнд цэцэн болох болтугай

	Хуульд шударга болох болтугай

	Хуримд цовоо болох болтугай

	Ажил бүхэндээ амжилт олох болтугай

	Далайд усч болтугай

	Дархан баатар болтугай!

	Ижил олондоо хайрлагдаж

	Ирээдүйн сайн сайхан үйлстээ

	Баатар болохыг

	Олон түмэн биднээс

	Онцлон ерөөж дэвшүүлье!

	 

	
ХҮҮХДИЙН НАСНЫ ОЙН ЕРӨӨЛ

	 

	Бумбайн бүрдсэн

	Буян хишиг эдэлсэн

	Түмний магнай болсон

	Түмэн өлзий бүрдсэн

	Өгөөмөр жилийн

	Өлзийт сарын өнөөдөр

	Онцын олдошгүй

	Од гарагууд бүрдсэн

	Маш баясгалант энэ

	Сайн өдөртөөн

	Бат сайхан төрсөн

	Балчир сайхан биетэй

	Баатар сайхан зоригтой

	Баясгалан их төгөлдөр

	Урт их настай

	Удаан их жаргалтай

	Уулын чинээн их биетэй

	Ухамсар сэргэлэн ухаантай

	Дугариг сайхан царайтай

	Дугуй хар нүдтэй

	Дурдан торгон дээлтэй

	Дур бүгдийг булаасан

	Алаг сайхан үр шигээн

	Алтан шар сэвлэгийг

	Дээшлүүлэн авахын ерөөл

	Аштай төрсөн аав ээж

	Алдартай төрсөн ах дүү

	Амраг садан, анд нөхөд

	Аягачин хундагачин сөнчин

	Төрийн олон гишүүн

	Төрхөм өнөр ард

	Бид бүгдээрээ

	Найрын цэнгэлийг хийж

	Наадмын жаргалыг

	Тогтоосны тулд

	Хуран цугларч байна.

	Өнтэй жилийн шимд

	Өндөр дээр нь

	Өргөөгөөн барьж

	Өргөн ширгэн дээр нь

	Гүүгээн барьж

	Жаран алдын зэлийг татаж

	Жараахай болсон, унагаа барьж

	Хатирч хүрэхгүй бэлчээр дээрээ

	Харваж хүрэхгүй зэлээ татсан юм байна

	Зааны ширэн хөхүүртэй

	Зандан модон бүлүүртэй

	Угалзын эвэр хутгууртай

	Угалзтай модон хараатай

	Удаа дараагаар нь угсарч уясан

	Сархдын дээж гэдэг байна.

	Сархад нэртэй боловч

	Сайхан чанартай

	Архи нэртэй боловч

	Ариун чанартай

	Уудам хангайгаас ургасан

	Алаг цэцгийн шим

	Алтан нарны гэрэлд

	Агар зандан саванд нь

	Амсар дүүрэн сөгнөж

	Алтан амсарт

	Мөнгөн доторт

	Агар зандан хундаганд нь хийж

	Алганыхаа толион дээр

	Тэнгэрийнхээ ариун цагаан

	Хадгийг хослоод өргөх бэлэг байна.

	Ургахдаа маш бэрх

	Удвал цэцэг

	Ургасан хойно

	Уулын чинээн болдог

	Учрахуйд маш бэрх хүний үр

	Учирсан хойно хүний чинээн

	Болдог гэдэг

	Хан гарди шувуу

	Хадны үеийн дээгүүр

	Өндөглөсөн боловч

	Харин жигүүр сод нь гүйцэн

	Ургахын үед

	Хан огторгуйгаар

	Халин дэвэх ёстой гэлээ.

	Хайртай таны үр

	Энхрийлэн, бөмбөрүүлж

	Ингэж хүмүүжих ёстой гэлээ.

	Унаагүй байхад

	Усан тэлмэн жороо болдог

	Уулзаагүй байж

	Ураг садан болдог нь

	Эртний сайн ерөөл гэдэг.

	Зэлээр нийлж

	Айлаар баян

	Сумандаа сурагтай

	Аймагтаа алдартай

	Таван хошуу мал чинь

	Талаар дүүрээд

	Тамсаг идээ чинь

	Гэрээрээ дүүрээд

	Санасан чинь сэтгэлчлэн бүтэж

	Саасан чинь саваараа бялхаж

	Энэ гэрийн хоймроор суусан

	Өвгөд хөгшид нь

	Хайлган сайхан хаврын цаг ирэхэд

	Хайрт ах дүүдээ талархагдаж

	Хавь ойрынхондоо хайрлагдан хүндлэгдэж, 

	Дэлгэр сайхан зуны цаг ирэхэд

	Дэлхий хангай уул цэцэг ногоогоор чимэглэгдэнэ.

	Дэлэнт мал бүхний сүү нь

	Дэлгэр булаг мэт оргилон байхад

	Сүргийн манлай болсон

	Адуун сүргээн барьж

	Амтат айраг архиа арвин ихээр бэлтгэж

	Ашдын жаргалыг эдлэн цэнгэж

	Налгар сайхан намрын цагийг ирэхэд

	Наадам цэнгэлийн газар

	Уригдан хүндлэгдэж, 

	Өнтэй жилийн өвлийн цаг ирэхэд

	Өргөн олондоо дээдлэгдэж

	Өргөө гэрийн хоймрыг эзлэн

	Өтгөн тамсгийг амсаж

	Үрийн идээг идэж

	Цэнгэж байдаг нь

	Өнөөгийн өвгөд хөгшдийн маань

	Жаргал билээ. 

	Зүүн талаар суусан эмэгтэйчүүд ээ!

	Энх төрдөө төвшин гэгдэж

	Эрхэм олондоо сайн гэгдэж

	Санасан үйл бүхэн чинь

	Сааталгүй бүтэж

	Саалийн хувин сав чинь

	Бялхан цалгиж

	Хийсэн үйл үртэс чинь

	Хэзээд санаснаараа бүтэж

	Хийморь золбоо чинь

	Сэргэн гялалзаж

	Урласан үйл бүхэн чинь

	Ургасан цэцэг мэт дэлгэрч

	Улс даяарт сайхан гэгдэж

	Төр засагтаа хүндлэгдэж

	Түмэн олондоо хайрлагдсан өвшин сайхан эмэгтэйчүүд та нар билээ.

	Баруун талаар суусан баатар зоригт

	Идэр залуус аа!

	Дайсныг дарах хүчтэй

	Дархан цолыг олох зоригтой

	Ороог барьдаг

	Жороог уралдуулдаг

	Салхи шиг хурдныг уядаг

	Хууль шин үнэнийг гийгүүлдэг

	Хувьсгалт монгол оронд

	Хувь заяагаа эдлэн суугаа

	Хувьсгалт залуучууд та нар билээ.

	Үүдэн талаар суусан

	Өсвөрийн бага пионер багачууд аа!

	Үеийн олон нөхөдтэйгөө

	Усны шувуу мэт үелж

	Сэргэлэн тунгалаг нүд чинь

	Шил дуран мэт туяарч

	Шингэн цэлмэг хоолой чинь

	Хөгжим адил дуурьсаж

	Хөвөн цагаан биеэрээ

	Хөгшид өвгөдөд өхөөрдүүлж

	Хөөрхөн алиа аашаараа

	Хүмүүн олныг баясгадаг

	Өсвөрийн бага пионер багачууд та нар билээ.

	Үр хүүхдийнхээ дэлгэрийг үзэж

	Үрээ дааганыхаа эрийг үзэж

	Өндөр хан уулынхаа

	Ард нь зусаж

	Өвөрт нь өвөлжиж

	Энх төрийн цэнгэлийг эдэлсэн

	Эрхэм хүндэт ах нар

	Хангай мөрний урсгал мэт

	Ёроолоосоо ундарна.

	Галбарбаасан мод мэт

	Үзүүрээсээ цэцэглэж

	Дайраад ирэхэд

	Далай шиг

	Буцаад ирэхэд

	Булаг шиг

	Бууршгүй буянтай

	Хэлбэршгүй азтай

	Хүн бүхэнд хүндлэгдэж

	Амьтан бүхэнд гайхагдаж

	Аливаа санасан үйлс чинь

	Аяндаа бүтэж

	Алдар нэр чинь

	Аймаг орондоо дуурьсагдаж

	Ардын эрхт агуу их төрийн ивээлд

	Амар жаргалыг эдэлж

	Ашид сайхан цэнгэн жаргажээ.

	Дүүрэн хундага

	Төвшин жаргал

	Найрын эх

	Наадмын жаргал ундаршгүй сөнтэй

	Малаараа баян

	Үрээрээ өнөр

	Идээгээрээ элбэг

	Эвлэж суухын билгийг

	Энэ гэрийн эзэнд

	Энэ та бүхний дунд

	Дээш дээш нь дэвшүүлэн айлтгая!

	 

	
ЖААХАН ХҮҮХДИЙН ДААХЬ (ӨРВӨЛӨГ) ҮРГЭЭХЭД ХЭЛЭХ ЕРӨӨЛ

	 

	Эрхэм хайрт танайх болбол.

	Түмэн өлзий бүрдэгсэн

	Түгээмэл жилийн төвшин сайн өдөр

	Эрхэм хайртай хүүгийнхээ

	Алтан хонгор даахийг үргээж байгаа учир болбоос

	Онц хүндэт хүнийг

	Урин залж

	Олон түмэндээ

	Урьдчилан хэлж

	Ган цагаан хайч

	Гавшгай цагаан тонгоргийг бэлдээд

	Алтан хайчийн амыг нээж

	Ариун даахийг үргээж

	Мөнгөн хайчны амыг нээж

	Мяндсан өрвөлгийг үргээж

	Ган хошуутай алтан бариултай хайчаа

	Гар мутар бүхийдээ дамжуулан үргээж

	Гарсан төрсөн нас буяны нь

	Уртатгаж өргөөд

	Баруун талын шанаанаас нь

	Эхэлж үргээхэд

	Бадамлянхуа цэцэг дэлгэрч байгаа мэт.

	Зүүн талын шанаанаас нь авч үргээхэд

	Зүйл бүрийн эрдэм цацарч байгаа мэт.

	Орой дээрээс нь авч үргээхэд

	Ой билэг нь хурцдаж

	Оюун ухаан нь нэмэгдэж байгаа мэт

	Ар шилэн дээрээс нь авч үргээхэд

	Агуу их хүчин төгөлдөр

	Арга хүчин нэмэгдэж байгаа мэт ээ.

	Эрхэм хайртай хонгор хүүгийн

	Эцгийн хүслийг ярихад

	Номд мэргэн нойронд сэргэг, 

	Үйлэнд уран, үгэнд цэцэн, 

	Хуульд шударга, хуримд цовоо

	Дайнд баатар, далайд усч

	Галд халдаггүй

	Галавт шантардаггүй

	Элгээрээ энх сайхан жарган

	Төрлөөрөө төв сайхан амьдарч

	Төв их нутгийнхан дунд оршиж

	Үрээ танихгүй өнөр баян

	Үрээгээ танихгүй хурдан баян

	Яруу алдар мөн хүсэл

	Өсөх нас өрнөх буян

	Суух заяа сурах эрдэм

	Баярлах наадам бахтай жаргал

	Нас сүүдрээр урт

	Найр цэнгэлээр их

	Эгүүрд номын ёсоор

	Баярын магнайгаар

	Баясан жаргахын

	Бэлэг ерөөлийг дэвшүүлэн өргөж айлтгая!

	 

	
ӨНДӨР НАСНЫ ОЙН ЕРӨӨЛ НАЙР НЭЭХ ҮГ

	 

	Агаар тэнгэрт үүл нь үгүй тунгалаг

	Асар хурмастаас хур нь үгүй тогтуун

	Цагийн сайхан * * * жилийн

	Сарын сайхан * * * сарын

	Гарагийн сайхны * * * -ын

	Бэлэгтэй сайхан өдөр өө

	Даамай сайхан хөдөлмөрлөж

	Далай буян хураасан

	Даяар олны хүндтэн

	..... маань

	Сааралгүй явсаар

	Сайн үйлийг бүтээн

	Бууралгүй явсаар

	Буяны мөрийг зохион

	Жаран сүүдэр зэрэгцсэний

	Жавхлантай их баярыг ёслон

	Замлин хорвоог баясгасан

	Зарлиг төгөлдөр цэнгэлийг үүсгэж байна.

	Өнөөдөр болбоос

	Өвгөн буурал аавын минь

	Өлмийн лянхуа батдахын

	Өлзий хутаг оршсон

	Өгөөмөр зохист эрин

	Өтгөс их настнаа

	Өргөн дээдэлж хүндэлдэг нь

	Өргөн монголын жам

	Өвч олны заншил

	Өнөөгийн бидний баясгалан

	Өсөх хойчист үлгэр

	Өрнөн мандахын бэлэг

	Өвлөж залгахын ерөөл

	Өдгөө цагийн баяр

	Өнөд үүрд мөнхрөх

	Өлзийтэй найрыг үүсгээ! (гэх буюу)

	— Зээ, энэ өдөр

	Төр улсад үнэлэгдсэн

	Түмэн арддаа хүндлэгдсэн

	Түүх шастирт нэрлэгдсэн

	Нам засагтаа гавьяатай

	Нийгэм олондоо нэртэй

	Найз нөхдөдөө ээлтэй

	Ах дүүдээ өмөг болсон

	Ач гучдаа түшиг болсон

	Ачит буурал аав минь

	Тавтай сайхан хөдөлмөрлөж

	Тавин сүүдэр зэрэгцсэний

	Тавлаг их найрыг үүсгэж байна аа !

	Жаран сүүдэр зэрэгцсэний

	Жавхлант их баярыг ёсолж

	Замлин хорвоог баясгаан

	Зарлиг төгөлдөр найрыг үүсгэж байна аа!

	Даамай сайхан хөдөлмөрлөж

	Даяар олны ах болон

	Далан сүүдэр зэрэгцсэний

	Далай их найрыг үүсгэж байна аа!

	Нартын хүний ахмад нь болж

	Настны их зэрэгт дэвшиж

	Наян сүүдэр зэрэгцсэний

	Налгар их найрыг үүсгэж байна аа!

	Ертөнцийн олны ахмад нь болж

	Есөн хүсэл нь ханан жаргаж

	Ерэн сүүдэр зэрэгцсэний

	Ерөөлтэй сайхан найрыг үүсгэж байна аа!

	Өнөд үүрд мөнхрөхийн

	Өлзийтэй найрыг үүсгэх учирт

	Өргөн монголын ёсыг дагуулан

	Ашид ямагт жаргахын

	Аялуун цэнгэл эхлэхийн тухайд

	Ард монголын заншлыг баримтлан

	Эдийн манлай ариун хадгийг

	Идээний дээж сүүний хамтаар

	Ачтаны тэргүүн

	Аав (ах) тандаа

	Эрхтний тэргүүн

	Ээж (эгч) тандаа

	Дашлуулан өргөж

	Энэ өдрийн цэнгэлийг үүсгэе!

	 

	
ЖАРАН НАСНЫ ОЙН ЕРӨӨЛ

	 

	Жаргалантай сайхан өнөөдөр

	Жаран насны ой хийж байгаа

	Хүндэт ахдаан зориулан

	Дэвшүүлэх ерөөл байна. 

	Хүндэт ах.....

	Халуун дотно найз

	Хамт ажиллах нөхөд

	Удирдах ажилтан

	Ураг төрөл 

	Ачлалт гэргий

	Алаг үрсийнхээ дунд

	Ид насныхаа 

	Баяр хийж байна аа. 

	Хүндэт ах.... ны

	Туулсан зам түүх

	Туурвисан бүтээлийг

	Дутуугүй хэлэх гэвэл

	Дугаар олдмоор байна.

	Дуугүй байя гэвэл

	Дулимагхан санагдах учир

	Олон цөөний дундуур

	Оновчтой хэдийг дурдвал

	Их хав бүрдсэн

	Идэр залуугийн цаг

	Өсөх наснаасаа

	Өнөөгийн өдөр болтол

	Тасралтгүй ажиллаж

	Жавхаа цогийг бадруулан

	Жаран нас хүрэхдээ

	Хүнээр ч удирдуулж

	Хүнийг ч удирдан

	Оюун чадлаа шавхаж

	Оносон ажилдаа чармайж

	Олны төлөө зүтгэж

	Ололт амжилт гарган

	Улс эх орондоо

	Удаан жил зүтгэн

	Удаа дараагаар

	Урамшил талархал

	Төрийн сайшаалыг хүртсэн

	Түмний хайрыг өвөрлөсөн

	Аваад үзэх бүтээлтэй

	Амлаад хэлэх гавьяатай

	Ахмадын зэрэгт хүрсэн

	Алдартай хүн байна

	Албан ажилдаа идэвхтэй

	Амин зуураа түшигтэй

	Ховсоргон зан

	Хоёр аашгүй

	Хажуудахдаа халамжтай

	Хазайвал түшиг

	Ганцаардвал хань болох

	Гачигдвал туслах

	Тустай ачтай

	Тууштай үнэнч

	Журмыг эрхэмлэдэг

	Ёсыг дагадаг

	Хүмүүний сургаалыг

	Хүлээж авдаг

	Төрөлх шулуун

	Төлөв төвшин

	Үлгэр дуурайлтай

	Үнэнч хүн байна.

	Олон арван онд

	Эрхэм бие

	Энх тунх

	Урьдын бүтээлээ

	Угсарч залгаж

	Ариун зүтгэлээ

	Ард түмэндээ өргөн

	Төрөл ургаараа

	Төгс амгалан

	Төрсөн бие

	Өнгөтэй цогтой

	Өөдлөг хийморьлог

	Уужим тэнүүн жаргалтай

	Урт их насалж

	Ахиж залгаж

	Далаас эхлэн

	Наян тавны найрыг үүсгэн

	Ерэн насны их баярыг хийн

	Зуун насыг насалж

	Зургаадай таяг тулахын

	Өлзийтэй ерөөлийг

	Өөд нь дэвшүүлье!

	 

	
НАЙРЫН ЕРӨӨЛ

	 

	Зээ

	Элдэв учрал бүрдсэн

	Эрдмийн цог заль бадарсан

	Энэ сайхан өдөр өө

	Эрхэм гэгээн төрийн

	Эрхэм үйлсийг мандуулахын үүднээс

	Сүр нь бадарсан 

	Сүлд их найраа хийж байгаагийн баяр юм билээ.

	Наанаа номин хээтэй

	Цаанаа чамин хээтэй

	Нанжвандан хадгийг намайг ерөө гэж хайрласан юм биз ээ.

	Налгар их өргөөнийхөө дунд

	Найрын хэрэглэл төхөөрөөд

	Найман хөлтэй найга алаг их ширээн дээрээ

	Амтат идээ таваг дээр

	Алим жимс дийзэн дээр

	Алаг мах нь царан дээр

	Аливаа бүгд нь ярайгаад

	Архи сархад нь ирийгээд

	Ах дүү нараа цуглуулаад

	Анд нөхөд нь хураад

	Ай үйгээрээ чуулаад

	Алдар их найрыг үүсгэж байна.

	Арван салаа мутарт нь

	Аяслуулан барьсан энэ идээ бол

	Хөх мөнгөн тэнгэрээс буусан

	Хүйтэн хурын чийгээр ургасан

	Хөх ногооны маань шим

	Агаар хурмастын орноос буусан

	Аадар хурын чийгээр ургасан

	Алтан тарианы маань охь

	Архи нэртэй аригуун чанартай

	Сархад нэртэй сайхан чанартай

	Алдарт монголын буян

	Адуун сүргийн маань хишиг

	Ард бидэнд рашаан болсон

	Айраг нэртэй идээгээ

	Алтан амсарт мөнгөн доторт

	Агар завьяа хуланд нь

	Амсар дүүрэн бялхалзуулж

	Тогтоохын учраа

	Энгүй баяр зохилдсон

	Эрхэм цэнгэлийг үүсгэсэн

	Энэ сайхан айл маань

	Үрээн танихгүй өнөр баян болж

	Үрээгээ танихгүй хурдтай баян болж

	Эрдэм номоор эрхэм сайн гэгдэж

	Үйлс ажлаар үнэхээрийн сайнд тооцогдож

	 

	
СӨНГИЙН ЕРӨӨЛ

	 

	Зээ!

	Эрт дээрээс эхтэй

	Эцэг өвгөдөөс журамтай

	Эрхэм ёсыг сахисан

	Энэ найрын зоог болгож

	Бат цагаан өргөөнийх нь дунд

	Баярын манлайг цогцлуулсан

	Бадам лянхуа тавцан дээр

	Байрлуулж талбисан сөн болбоос

	Зундаан ургасан цэцгийн үр

	Журамтай талбисан сархдын дээж

	Намартаа ургасан навчсын үр

	Найр талбисан сархдын дээж

	Ард олон түмэндээ найр болсон 

	Дайраад ирэхэд далай шиг

	Буцаад ирэхэд булаг шиг

	Ганга мөрөн далай шиг

	Ёроолоосоо ундарч

	Галбарбаасан мод шиг

	Үзүүрээсээ дэлгэрч

	Дэнжийн цэцэг шиг ганхаж

	Дэлхийн ногоо шиг найгаж

	Он онд дэгжиж

	Олон үед мандаж

	Ор суурь батдаж

	Олон түмэндээ хайрлагдаж

	Алдар их нэр нь

	Алтан дэлхийд түгж

	Ард улсдаа нэрлэгдэж

	Аймаг орондоо хүндлэгдэж

	Амар сайхан жаргахын

	Аятай сайхан ерөөлийг

	Айлтган дэвшүүлье!

	Айлчин олондоо зоог болсон

	Адуу малын маань хишиг

	Амт шимт төгөлдөр

	Айраг сархад идээгээ

	Алтан амсарт мөнгөн доторт

	Агар завьяа саванд нь бялхуулсан

	Амтат идээний их сөнгийн чинь

	Ариун цагаан хадгаар

	Амсар юугий нь алдруулан нээж

	Ах дүү айлчин олондоо

	Алдар гэрэлтэй найрыг чинь

	Анхлан үүсгэхийн учрыг

	Айлтган сонордуулъя

	 

	
ЭЛДЭВ ИДЭЭ БАРИХАД ХЭЛДЭГ ҮГС

	 

	Цай барихад: — Цаглашгүй хүндтэний нэгэн

	Цай нэртэй энэ зүйл болбоос

	Идээ идээний дээж билээ

	Ирэх гийчний угтуул билээ

	Зоог бүгдийн манлай билээ

	Зочин болгоны тосуул билээ

	Зон түмээрээ одоо

	Зооглож айлдана уу!

	Тараг барихад:— Үнээ малын сүү

	Үр шимийн идээ

	Айраг цагааны ах болсон

	Ааруул ээзгийний эх болсон

	Амт исгэлэн чанар дээд

	Аятай энэ идээ чинь

	Та олныг хүндэлсэн

	Тавтай их ёсны тэмдэг

	Тараг хэмээх алдартай

	Таатай сайхан хишиг

	Та минь олноороо хүртэж хайрлана уу.

	Мах барихад:— Ханагар найрын шүүс болсон

	Хамаг монголын зоог болсон

	Халзан цагаан ханины чинь

	Хан соёрхолт толгой хийгээд

	Халив сүүлтэй хавтгай ууц

	Хаа гуя хавирга сүврэг

	Хамаг бүгдээр цогцлоод

	Хас Их царан дээр чинь, 

	Хавтай сайхан ярайж байна.

	Хамгаас эрхэм зочин та

	Хайрлаж ам хүрч зооглоно уу!

	Айраг барихад;— Баян монголын идээ

	Баатар малчны бэлэг

	Алдарт монголын буян

	Адуун сүргийн хишиг

	Ард бидний ундаан

	Аятай найрын дээж

	Айраг нэртэй

	Ариун чанартай

	Амтат сайхан идээ байна аа

	Айлчин олон та минь

	Аяга аягатайгаа 

	Айлдаж тогтооно уу!

	Цагаалга барихад: 

	— Булт олныг дайлдаг

	Бурам жимс тэргүүтэн

	Буурал болтлоо хүртдэг

	Буян чуулган хураадаг

	Будаа нэртэй идээ.

	Цагаан ариуны тэмдэг болдог

	Цагаа сүү тэргүүтэн

	Цав зоогийн түрүүн болдог

	Цагаалга нэртэй идээгий чинь

	Хүн бүрийн ам хүрдэг нь

	Хүнд мэндийн ёс оо

	Хэн бүхэн хүртдэг нь

	Хэзээний монголын зан.

	Зууш барихад;— Найрын ширээнд өрөөстэй

	Нанжин нэгэн зоог нь

	Нарийн ногоо цогцлуулсан

	Алаг мах нь ярайсан

	Амтат хачрыг нь тааруулсан

	Зуур чөлөөнд зооглодог

	Зугаа завсарт хүртдэг

	Зууш нэртэй хоол

	Олон эрхэм зочид минь

	Ойр ойрынхоо тавагтайгаас

	Одоо нэг ам хүрээч!

	 

	
ТОГОО НЭРЭХИЙН ЕРӨӨЛ

	 

	Төв сайхан өргөөний дунд

	Түвшин сайхан тулга тулаад 

	Бат их тогоогоо тавиад

	Баян төгс айргаа хийгээд

	Бадам бүслүүрт бүрхээрээ тавиад

	Түмэн шүүрт халбагаа тосоод

	Түгээмэл урт цорын нь зүүгээд

	Хөлс ихтэй жалавчаа тавиад

	Хөнгөн сайхан ороолтоор нь ороогоод

	Хүйтэн сэрүүн уснаасаа хийгээд

	Гангар мэт лонхонд нь гоожуулж

	Гавар үнэртэй арзыг нь нэрж

	Олон түмнээрээ цэнгэн жаргая!

	(гэх буюу)

	 

	Бадарсан их өргөөнийхөө дунд

	Бадамтай ган тулгаа тулаад

	Бат хүрэл тогоогоо тавьж

	Бадмаараг улаан галаа түлж

	Төгс баян айргаа хийж

	Бадам бүслүүрт бүрхээрээ тавьж

	Түмэн шүүрт халбагаа тосож

	Түгээмэл урт цоргыг зүүж

	Нэрж гаргасан дарс нь

	Нийт даяар ундаа болтугай!

	Наран тивийн илчнээс халсан

	Нарийн хурын чийгээс ургасан

	Навч ногооны шимээс дэлгэрсэн

	Үүл борооны хураас ургасан

	Үнээ малын шимээс дэлгэрсэн

	Ур шимийн идээ байна.

	Зааны ширэн хөхүүртэй

	Зандан модон бүлүүртэй 

	Угалзын эвэр утгууртай

	Угалзтай модон хараатай

	Удаа дараагаар угсарсан

	Идээнийхээ дээжийг авч

	Бадруулсан их тогоондоо дүүргэж

	Бат цагаан бүрхээрээ суулгаад

	Шил сайхан цоргондоо

	Шударга цагаан хувинг тосож

	Хөх ширмэн жалавчаа угсарч

	Хөнгөн цагаан ороолтоор ороож

	Шанд булгийн эхэн дээжээс авсан

	Ундармал сайхан рашаанаар

	Эхний усыг гурваар

	Эцсийн усыг дөрвөөр авч гаргасан

	Архи нэртэй, ариун чанартай

	Дарс нэртэй, догшин чанартай идээг

	Чин бат лонхондоо сөгнөөд

	Алтан амтай, мөнгөн дотортой

	Агар завьяа хундагандаа дүүргэж

	Өргөн дэвшүүлж барихын учир болбол

	Энэ голын эхэнд

	Эгнэн сууж сөгнөн найрлаж

	Энгийн сайхан жаргахын цэнгэл юм

	Энэ билгийн хүчнээр

	Эрхэм хүндэт ах та нар

	Гол мөрний урсгал мэт ундарч

	Гал улаан хувьсгалын оч мэт бадарч

	Хүн бүхэнд хүсэгдэж

	Амьтан бүхэнд гайхагдаж

	Аливаа санасан үйлс чинь

	Аяндаа бүтэж, 

	Алдар их нэр чинь

	Аймаг орондоо дурсагдаж

	Ардын эрхтэй

	Агуу их төрийн дунд

	Амар жаргалтай

	Аж төрж цэнгэж суухын

	Сайхан ерөөлийг дэвшүүлье.

	 

	
ШИНЭ ЖИЛИЙН ЕРӨӨЛ

	 

	Түмэн өлзийн шингэж бүрдсэн

	Түгээмлийн гэрэл цацарсан

	Түвшин жаргал бадарсан

	Гэгээн намаар удирдуулсан

	Гэрэлт соёлоор чимэглэсэн

	Гэрийн эзэн өвгөд хөгшид болон

	Үймж тоглосон

	Үеийн олон багачууд нь

	Үүрэгт ажлаа гүйцэтгэж

	Үр дүнтэй ажиллаж

	Үлгэр жишээ үзүүлж

	Үй түмэн сүрэг малын

	Үе угсаа нь сайжирч

	Үр төл нь

	Товир сайхан бойжиж

	Үс ноосыг нь арвин авч

	Үйл хэргээ бүтээж

	Үйлдвэрлэлийн нэгдлийн 

	Үндэсний олон гишүүн нь

	Өнгөтэй торгон хувцсыг өмсөж

	Өөд уруугаа явцгааж

	Өвгөд хөгшдөөс эхэлж

	Өндөр настныг хүндэлж

	Өрнөн дэлгэрсэн төр ёс нь

	Өдөр шөнийн цаг бүхэнд

	Өөдөө бадарч байтугай!

	Хөгшид өвгөд болон

	Хөөрхөн залуу насны

	Хүүхэд багачууд

	Хөдөлмөрчин олон ард

	Соёлын ордон улаан булангаар очиж

	Хөгжилтэй сайхан ёсолж

	Шинэ жилийнхээ үйлдвэрлэлийг гүйцэтгэж

	Ширээ сандлыг тавилж

	Шилдэг олон дарга нараас эхэлж

	Шинэ үеийн залуучууд нь сууцгааж

	Шим амттан идээгээ

	Шил шаазан аяганд нь амсацгааж

	Засмал дөрвөн туурайтай

	Заамал зургаан хүзүүтэй

	Зааны эр чадалтай

	Заль хийморь нь бадарсан

	Заяа буян дэлгэрсэн

	Зартай сайхан гэдэг

	Залуу насны морьд нь уралдаж

	Хоёр бөх нь сүмбэ шиг

	Хоншоор толгой нь цэвэрхэн

	Хонго булчин чангатай

	Хонгор улаан тэмээдийн нь

	Хойгуур урдуур нутагладаг ардууд нь

	Хол ойроос уралдуулж үзээд

	Хойд жилийн уралдаан ярилцаж

	Хоног өдрөөрөө тааруулан ирцгээж

	Айл гэрүүдээр хэлэлцэж

	Ахмад настнууддаа очиж

	Амар мэндээ мэдэлцэж

	Аятай сонин үгээ ярилдаж

	Амтат сайхан идээгээ таваглаж

	Айраг архи, жимсээрээ дайлж

	Амсаж, идэж, ууцгааж

	Азтай сайхан цэнгэж

	Амран жаргахын тухайд

	Амны бэлэг оршсон

	Ашдын сайхан ерөөлийг

	Айлтган дэвшүүлж барья!

	 

	
ИХ ЁСЛОЛ НАЙРЫН ҮЕД ХЭЛЭХ ЕРӨӨЛ

	 

	Их ёслолын цагт эрхэм хүнээс дүүмэд хүнээ ерөөж хэлэх бэлэг дэмбэрлийн үгс арвин байдаг. Түүнийг жишээлэн хүн, хүнд зориулан хэлэх ерөөлийн үгсийг дор сонирхуулъя.

	 

	Эрэгтэйг ерөөх нь:

	 

	Булган туурай хийсгэж яв

	Буян хишиг нэмэгдэж яв

	Баян тарган жаргаж яв

	Бүгд олондоо үзэгдэж яв!

	Халиун туурай хийсгэж яв

	Хишиг буян тогтож яв

	Хөгшин настнаа хүндэлж яв 

	Хэзээд үүрдээ жаргаж яв!

	Аянд явбал олзтой яв

	Авд явбал ганзагатай яв

	Аав ээждээ ачлалтай яв

	Ахас захсаа хүндэлж яв!

	Нартай газар гэрээ барь

	Навчтай газар малаа тэжээ

	Таривал тариа чинь дүүрэг

	Тэжээвэл мал чинь өсөг

	Тэжээсэн мал чинь тал дүүрээд

	Тарьсан тариа чинь тансаг хурааг

	Атаат дайсныг дарж яв

	Ард олондоо хайрлагдаж яв

	Адуу, малаа өсгөж яв

	Аав ээжээ хүндэтгэж яв!

	Ус мөрөн адил бялхаж яв

	Утга бичгийг сурч яв

	Ухаан мэдлээ нэмэгдүүлж яв

	Улс олондоо гайхагдаж яв!

	Он мэт тэгш

	Од мэт гэрэлтэй

	Төмөр мэт бэх

	Тэгш сайхан жарга!

	Сайн хүнтэй нөхөрлөж яв

	Самуун дайсныг дарж яв

	Санаа сэтгэл амар яв!

	Санасан явдлаа бүтээж яв!

	Дэлийн нь засахаас морьтой

	Дэлэнгийн нь татахаас үнээтэй

	Дэнслэхээс мөнгөтэй

	Дээл хийхээс торготой

	Дэлхий дүүрэн малтай

	Дэлгэрч яв мандаж яв!

	Сүмбэр уул мэт өндөр буянтай

	Сүн далай мэт ундармал буянтай

	Олонд цуутай, гүрэнд нэртэй

	Үргэлж мандаж жаргаж яв!

	Төрд хүчээ өргөж

	Түмэнд зүтгэлээ үзүүлж яв!

	Хүүхэд дүү нарыг ерөөх нь:

	Урт настай, удаан жаргаарай

	Түмэн малтай төмөр голтой

	Мянган малтай, мяндсан голтой

	Мандаж яв жаргаж яв!

	Он ирэх тутам ундарч яв

	Улирал ирэх тутам хөгжиж яв

	Өдөр ирэх тутам өөдөлж яв

	Өнө үүрд мандаж яв!

	Журам ёсыг бадруулж яв

	Зусар зальхайг дарангуйлж яв

	Жавхлан сүрийг мандуулж яв

	Заавал санаснаа бүтээж яв!

	Цолмон адил гэрэлтэж яв

	Цог хийморьтой мандаж яв

	Цоморлог адил дэлгэрч яв!

	Цовоо сэргэлэн бадарч яв!

	Өлзийтэй сайхнаар жаргаж яв

	Үр хүүхэд чинь өсөж яв

	Өшөөтөн дайснаа дарж яв

	Өвгөдийн алдрыг мандуулж яв!

	Өргөн талдаа гэрээ барьж

	Өтгөн бэлчээртээ малаа тавьж

	Үрийн үрдээ өлзийтэй

	Өнө үүрд өөдлөн жаргаарай!

	Төрд нэртэй

	Түмэнд цуутай

	Улсад алдартай

	Олонд цолтой

	Хэзээд сэтгэл амар

	Үргэлж энх мэнд

	Өлзийтэй жаргаарай

	Баяртай жаргаарай!

	Барагдашгүй баян

	Булагдашгүй буянтай

	Бодсон явдал чинь бүтэж

	Бэлэгтэй сайхан жаргаарай!

	Бичиг эрдмийг сурч яв

	Баатар цолыг олж яв

	Бүгд олондоо магтагдаж яв

	Бодсон санаснаа бүтээж яв

	Буман сүргээ өсгөж явтугай!

	 

	
ЭМЭГТЭЙГ ЕРӨӨХ НЬ 

	 

	Наран адил гэрэлтэж яв

	Навчин адил дэлгэрч яв

	Найр хөөрөөр дүүрэн яв

	Насандаа жаргаж яв!

	Саран адил цацарч яв

	Сарнай адил дэлгэрч яв

	Сэтгэл санаа амар яв

	Сайн сайхан жаргаж яв!

	Одон адил гэрэлтэж яв

	Олондоо сайн гэж магтагдаж яв

	Үр хүүхдээ дэлгэрүүлж

	Өлзий мөртэй жаргаж яв

	Удвал цэцэг шиг дэлгэрч яв

	Ус мөрөн шиг бялхаж

	Утга бичгийг сурч

	Улс бүхэнд гайхагдаж яв!

	Арвин малтай

	Айргийн эзэн болтугай!

	Буман малтай

	Буяны эзэн болтугай!

	Алдар нь дуурьссан

	Амжилтын эзэн болтугай!

	Гайхамшиг бадарсан Гавьяаны эзэн болтугай!

	 

	
ДУУЧИН НАЙРЧИЙГ ЕРӨӨХ НЬ 

	 

	Хуур адил хүнгэнэж

	Хотол олноо найрлуулж яв!

	Хурим хотлоор алдаршиж

	Хэзээд үүрд жаргаж яв

	Аялгуу эгшгээ хангинуулж яв

	Ах олноо баясгаж яв

	Аав ээжээ хүндэлж яв

	Адуу малаа өсгөж яв!

	 

	
АРВАН ХОЁР ЖИЛИЙН МАГТААЛ

	 

	а) Эрдэнийн зүйлээр бөөлжөөд байдаг

	Эрүү цагаан хулгана нэгэн жил.

	Эвэр сүүл нь тэнцүүхэн байдаг

	Эзэндээ ээлтэй үхэр хоёр жил.

	Арын модонд алаглаад байдаг

	Алаг эрээн бар гурван жил.

	Дэлхий дээгүүр дэгдээд байдаг

	Дэлдэн чихтэй туулай дөрвөн жил

	Хөх тэнгэрт хүржигнээд байдаг

	Хүч ихтэй луу таван жил.

	Цаг үргэлж цагариглаад байдаг

	Цагаан эрээн могой зургаан жил.

	Холын газрыг товчлоод байдаг

	Хомбон туурайтай морь долоон жил.

	Хотгор газрыг хорголоороо дүүргэдэг

	Хотондоо ээлтэй хонь найман жил.

	Үзсэн бүхнийг элэглээд байдаг

	Илбэчийн эрдэмтэй мичин есөн жил.

	Үүрийн шөнөөр донгодоод байдаг

	Эрүү цагаан тахиа арван жил.

	Хортон дайсныг холдуулаад байдаг

	Хонхон дуутай нохой арван нэгэн жил.

	Арын газрыг хадраад байдаг

	Алтан соёотой гахай арван хоёр жил.

	б) Алтан дэлхийд нүхтэй

	Амуу үрийн идэштэй

	Атгын чинээ биетэй

	Авхай цолтой хулгана жил

	Асхан сайхан эвэртэй

	Арал дүүрэн биетэй

	Арслан зааны чадалтай

	Ач ихтэй үхэр жил.

	Уулын модонд нутагтай

	Арван бухын идтэй

	Амьтан бүхнийг айлгадаг

	Уур ихтэй барс жил.

	Бор халзан зүстэй

	Бөгөр бөгөр гүйдэлтэй

	Бутны дотор буудалтай

	Бүжин хөөрхөн туулай жил

	Агаар тэнгэрт нутагтай

	Аянга үүлний хөлөгтэй

	Арван найман увдистай

	«Аюул ихтэй» луу жил.

	Уул талд нутагтай

	Урт дээсэн биетэй

	Улс бүхнийг ширхийлгэдэг

	Уран хэлтэй могой жил

	Алс газар гүйдэлтэй

	Атар хээр нутагтай

	Аян замд түшигтэй

	Агуу хүчин морин жил.

	Дугуй сайхан сүүлтэй

	Дугариг хоёр эвэртэй

	Дун цагаан ноостой

	Дурсгал сайтай хонин жил.

	Хүрэн улаан зүстэй

	Хүмүүн адил ааштай

	Хөвч ойгоор довтолдог

	Хөөрдөн зантай мичин жил

	Бадмаараг улаан сацагтай

	Бяцхан цэвэр биетэй

	Бархирах ариун дуутай

	Бэлэг ихтэй тахиа жил

	Адуу малыг хамгаалдаг 

	Ашдын эзэндээ амраг

	Ав гөрөөнд дагадаг

	Ач ихтэй нохой жил.

	Хөө хар биетэй

	Хурчигнах сонин дуутай

	Хөрст газрыг урвуулах

	Хүч ихтэй гахай жил

	 

	
ЭРИЙН ГУРВАН НААДМЫН МАГТААЛ 

	 

	Зээ хөө!

	Эрийн гурван наадам нь

	Эртний цуутай наадам юм

	Эрэлхэг монголын жавхааг

	Илчилж чаддаг наадам юм.

	Эртэй хүчтэн нь барилдаж

	Эрдэнэт хүлэг нь уралдаж

	Эрхий мэргэн нь харваж

	Энгүй их наадмаа хийдэг билээ

	Зээ!

	Эрээн асрын үүдний зүг

	Түмний нүд ширтэхүйеэ

	Эрэлхэг цуутай бөхчүүд маань

	Төдхөн зуур бэлдэн зодоглож

	Уулын бүргэд шиг дэвэн гарч

	Ууртай юм шиг шаван зогсож

	Давшиж дайраад гэнэдүүлж байдаг

	Татаж аваад ташаалдаж байдаг

	Зөрөөд ирсний нь хавсарч байдаг

	Зүтгээд ирсний нь дагуулж байдаг

	Тосож аваад тонгорч байдаг

	Сэлж халаад суйлж байдаг

	Сэрмүүн золгож сэжлээд

	Сээрэн дунгүй эргүүлж ч байх шиг

	Сугадаж аваад тонгорч байх шиг

	Суйлж хөөгөөд харваж ч байх шиг

	Өрж байгаад гүйж ороод

	Өргөж тавин дарж ч байх шиг

	Өрсөж олон барилаан хослоод

	Арга мэхээ гаргаж

	Ахин дахин хаяж давшсаар

	Ардын наадмын түрүүг авч

	Алдар цолтой аварга болдог.

	Зээ хөө

	Эрхийдээ эрчтэй

	Эгэмдээ хүчтэй

	Ээтэн эрээн нумтай

	Эрчит цагаан сумтай

	Эрэмгий чин зоригтой

	Эрэлхэг монголын харваачид

	Эх орныхоо сүрийг бадруулан

	Их наадмынхаа бахдал болж

	Атаатан дайсныг дарагч

	Амгалан тайвныг хамгаалагч

	Алдар цуутай баатрууд шиг

	Авхаалжит мэргэн сурчид

	Эрийн булчин шалгаж

	Энгүй олныг бахархуулж

	Барс цоохор нумаа тэлж

	Баярын уухай сураа харвахад

	Хун цагаан годил нь

	Хурын салхинаас хүчтэй

	Агшин мөчийн дотор

	Агаар зүсэн исгэрч

	Хошуу цагаан суманд

	Холын тэртээ сурд

	Тусах хүчээ аваад

	Тун түргэн дүүлэхэд

	Алтан наранд гялбалзаад

	Алсад тод харагдана

	Дэгжин болгон гоёсон

	Дэллэж наасан өд нь

	Харцага шонхортой зүйрлэмээр

	Дүүлэн исгэрэн нисэж

	Хурд хүч нэмдэг

	Очсон сум нь хоосонгүй

	Өрсөн сураа нураана

	Оноо бүрийд хөгжилдөн

	Онолтын уухай хангинана.

	Зээ хөө

	Сэрүүн орныхоо улиралд

	Чийрэг дасан өссөн

	Сүрэг ижил дундаасаа

	Шигшмэл хурдан хөлгүүд

	Гал халуунд ч ядрахгүй

	Газрын бэрхийг туулаад

	Сайхан хоёр чихээрээ

	Чимээ өгөхийг сонсоод

	Саран дүүрэн нүдээрээ

	Бартаа бүхнийг ажиглан

	Хашхиран дуулахын цуурайгаар

	Хамаг хүчээ нэмээд

	Сартан хамрын нүхээр

	Амьсгал гарган давхисаар

	Салхин хүрднээс хурдан

	Ахин ахин хурдалсаар

	Уруу газар гэж бардалгүй

	Өөд газар гэж цөхрөлгүй

	Мохошгүй чадлынхаа эрээр

	Морьдыг цувуулан гүйцсээр

	Задгай чулууг үсэргэн

	Замын тоосыг бутарган

	Жолоо сунган уралдагч

	Жавхлант хүлэг сайхнаа

	Зээ хөө

	Эрэлхэг хүчтэй нэг нь

	Энэ барилдаанд шалгарч

	Эрхий мэргэн харваач нь

	Сурын цуваанд түрүүлж

	Эрдэнэт хүлгийн дотроос

	Эрэмгий хурдан нь тодорч

	Эрийн гурван наадамдаа

	Гаргуунд түрүүлсэн бүгдээрээ

	Гавьяа цолоо дуудуулж

	Газар нутгаа нэрлүүлж

	Бэлэг шан хүртэж

	Бүх олондоо хайрлагддаг билээ

	Зээ хөө!

	Энэ манай монголын

	Эртний алдарт

	Эрийн гурван наадмын

	Эрхэм баясгалан

	Энэ билээ!

	 

	
БӨХИЙН МАГТААЛ

	 

	Бүгд Найрамдах Бүрэн эрхт

	Ард монгол улсынхаа

	Эрийн гурван наадамд

	Эр бяраараа тодорч

	Түмэн бөхийн дотроос

	Төгөлдөр чадлаараа шалгарч

	Өргөн дэлхийн уудамд

	Өршөөлт төрийн ивээлд

	Өлзийт ялалтаа тэмдэглэх

	Өргөн их наадамд

	Хан гарди шиг дэвээд

	Харцага шонхор шиг

	Халин дүүлэн барилдаж

	Хамаг олноо баярлуулагч

	Өрнөн хөгжих хүчтэй

	Өгөөмөр шинж нь бүрдсэн

	Өршөөл ивээлээр тэтгэгдсэн

	Өөдлөн барилдах начин!

	Улам ахин сайжрах

	Улс даяар алдаршигч

	Үнэхээр гойд шаламгай

	Үеэс үед дурсагдах

	Аз жавхаа нь бадарсан

	Арслан барсын хүчтэй

	Сэргэлэн түргэн хөдөлгөөнтэй

	Сааршгүй зоригтой

	Бардам гойд мэхтэй

	Бүргэдийн хурц харцтай

	Бүгдийн тольтыг хөдөлгөгч

	Бууршгүй хүчит заан!

	Хандгай бугын зоотой

	Хан гардийн салхит дэвэлттэй

	Үзэсгэлэн төгөлдөр шинжтэй

	Үйлс жавхлан нь дэлгэрсэн

	Түмний дундаас тодорсон

	Тун ч илүү шандастай

	Авхаалж хиймориороо жигдэрсэн

	Алмаз эрдэнийн хатуужилтай, 

	Биеийн хөгжлөөрөө гайхамшигтай

	Бялдар цогц нь хэмжээлшгүй

	Арга мэхээр хязгааргүй

	Араатан ч халдашгүй арслан!

	Түмэн эрийн барилдаанд ч

	Түдэлгүй түрүүлдэг

	Түм олны дотроос

	Тэргүүн сайны нь амладаг

	Төрийн их наадамд

	Тодрон шалгарч үлддэг

	Бөхийн түрүүнд магнай

	Бүхэнд үүрд дурсагдах

	Хөх тэнгэрийн доорх

	Хүчээр төгс аварга!

	 

	
БӨХИЙН ЦОЛ

	 

	Идэвхийтэй

	Идэр дээрэнгүй начин

	Бас баярлуулагч

	Баатар зоригт

	Өнөдөөн бат

	Чин зориг нэмсэн

	Олны дундаас

	Онцгой бардам

	Түмний идэр залуу Заан!

	Ардаа хамбан зодгийг агссан (өмссөн)

	Ардын төрийн төгс наадамд

	Алзалгүй түрүүлсэн

	Эрээн хамбан зодгийг агссан

	Эрхтэй төрийн наадамд

	Эндэлгүй түрүүлсэн эрхэм хүндтэй зааны учрааг

	Хурдан гаргаж ир ээ!

	Идэвхийтэй

	Идэр дэлгэрэнгүй начин!

	Онц гарамгай!

	Харилтгүй чин зоригт

	Өсөх шонхор!

	Сайхан манлай баярлуулагч

	Үнэн хүчит

	Өрнөн дэвэх

	Өлзийт залуу заан!

	Уламжлан тасралтгүй дуудуулагч

	Түрэмгий бардаад

	Бүхнийг баярлуулагч

	Гойд сонин

	Үнэн хүчит

	Идэр арслан!

	Маш гайхамшигт

	Хэтэрхий зоригт

	Үнэн гарамгай

	Тод сонин гарди

	Бас бас баярлуулагч

	Барсын хүчийг эгүүлсэн

	Бүхний манлай

	Улсын хишгийг

	Дараалан түрүүлэгч

	Даан чиг бахтай

	Бүхнийг баярлуулагч

	Хуйрнан шуугигч

	Хурц идэр аварга!

	Харилтгүй жавхлант

	Маш гайхамшигт

	Магнайн баясгалант

	Үнэн хүчит

	Улсын тугийн өмнө

	Нэмэн нэмэн дэвэгч

	Цол нэмэгч

	Улсын идэр начин!

	Саруул сайжрах

	Өсөх идэр залуу начин!

	Бас бас баярлуулагч

	Бардам түрэмгий, 

	Олон ардыг баясгагч

	Өсөх идэр залуу заан!

	Онц их гайхамшигт

	Олны дундаас

	Онц их баярлуулагч

	Хурц шаламгай

	Хурц идэр залуу арслан!

	Бат лут

	Баатар тулгат

	Үеийн хүчний

	Өлзийтэй шонхор

	Бас бас баярлуулагч

	Бардамгай хүчит

	Чадамгай зоригт 

	Олныг баярлуулагч

	Тонж жавхлант

	Гарди тунгалаг

	Маш хүчит

	Идэр залуу заан!

	Идэвхийтэй

	Идэр залуу начин!

	Бас бас

	Нэмэн нэмэн дэлгэрэгч 

	Бат лут шонхор

	Харилтгүй улам нэмэх

	Өсөх өрнөх

	Өрнөн дэлгэрэгч

	Хуйрнан шуугигч

	Хурц идэр залуу арслан!

	Бас бас

	Нэмэн нэмэн дэлгэрэгч

	Улсын хишгийг

	Улмаар хүртэгч

	Халх даяар гайхамшигт

	Сод аварга!

	 

	
НУМ СУМЫН МАГТААЛ

	 

	Ойн олон модны дотроос

	Онцгой нэгэн шулуун бургас модыг

	Хослон авч

	Хоёр тохойгоор хэмжиж

	Ховхи харуулаар харуулдаж

	Хуурай зүлгүүрээр зүлгүүрдэж

	Хурдан цагаан сум болгосон гэдээг

	Хөхрөн харагддаг

	Хөх огторгуйн доогуур

	Хальж нисдэг

	Дэрвэж буудаг

	Тас жигүүртний өдийг

	Талтайнхан гэмээж нь

	Тайрч хянаж

	Таллаж зүсэж

	Уран хүний ухаанаар

	Уртханаас нь авч

	Гадаад далайг гаталж шунгасан

	Ганга мандлыг давлагаалан шунгасан

	Алтан нүдэт

	Ангалзсан загасыг

	Харваж намнаад

	Хальсалж өвчөөд

	Хандалж чанаж

	Халтар шувуу болгож наалдуулсан гэдэг.

	Балбын дархан балбаж

	Баатар дархан давтаж хийсэн

	Ган төмрийг сийлж хийсэн

	Ган цагаан гилбэртэй сэн тул

	Тархинд ургасан эврээр элэглэн хийсэн

	Тахимд ургасан шандсаар арлан хийсэн

	Эр үхрийн ширийг

	Эсгэж өвчөөд

	Элдэж нухаад

	Эрчилж, мушгиж хийсэн хөвчтэй сэн тул

	Харвахад мэргэн

	Ханилахад эелдэг

	Дайнд баатар

	Даллагад хишигтэй.

	Барилдахад баатар

	Ийм сайхан эрийг

	Мэхийтэл татаж бай гэмээж нь

	Дараагаар шар нумын цолыг олсон амуй.

	 

	
ХУРДАН МОРИНЫ ЕРӨӨЛ

	 

	Заан дөрвөн соёогоо яралзуулан

	Заамал зургаан хүзүүгээ гүвдэлзүүлээд

	Дунгийн угалзан хамраа сортолзуулаад

	Дуран хар нүдээ тормолзуулаад

	Могой нарийн хэлээ шоволзуулаад

	Молор цагаан шүдээ яралзуулаад

	Хавцал болсон амаа ангалзуулаад

	Харгай болсон чихээ сэртэлзүүлээд

	Суман сайхан дэлээ савсалзуулаад

	Буман сайхан сүүлээ цацруулаад

	Түмэн агтын түрүүнд

	Түгдрэлгүй гүйгээд ирдэг

	Мянган агтын түрүүнд

	Мятралгүй гүйгээд ирдэг

	Ширэгтэй газар гэж

	Шигдэлгүй гүйгээд ирдэг

	Салаатай модны дээгүүр

	Сартай тэнгэрийн доогуур

	Сая сая агтын түрүүнд

	Салхи мэт шуугиад ирдэг.

	Үзүүртэй модны дээгүүр

	Үүлтэй тэнгэрийн доогуур

	Үй түмэн агтын түрүүнд

	Үнэн хурдаар гүйгээд ирдэг

	Харцага шонхор шувуу шиг

	Халин дэвээд ирдэг

	Харвасан нумын сум шиг

	Харайн дэгдээд ирдэг.

	Хөдөө талыг хөвчлөн гүйгээд ирдэг

	Зуун агтын хурдаар

	Зуузай хийгээд ирдэг

	Наян хурдан агтаар

	Наадам хийгээд ирдэг.

	Зуун сайн эрийн

	Зүрхийг догдлуулан ирдэг

	Мянган сайн эрийн

	Магнайг баярлуулаад ирдэг

	Торгон жолоог сунгаад ирдэг

	Тостой цулбуур бариулаад ирдэг

	Адуун сүргийн манлай болсон

	Аавын хүүгийн унаа болсон

	Эзэн хүнээ баярлуулсан

	Энгийн хүний сонирхсон

	Эрдэмтэй сайн хүлэг мөнөөс мөн.

	 

	
ХУРДАН МОРИНЫ ЦОЛ

	 

	Хөвчин улсын

	Хүндэтгэл наадмын

	Хүлгийн уралдаанд

	Хүчээ гаргаж түмэн хүлгийн

	Түрүүнд ирсэн

	Төгс хурдан гэж

	Цоллуулж байгаа

	Цовоо хүлгийн

	Энд дуудагдах

	Эрэмгий шинж нь гэвэл.

	Ариун сүргийн дотроос

	Агуу жавхлан бүрдсэн

	Сүрт азарганы үр

	Сүүт гүүний унага

	Унаганаасаа шинж нь бүрдэж

	Улс олны анхаарлыг татсанаас

	Дааганаас нь давхиулж сургаа

	Даамай хурдан шинжийг

	Тодруулан мэдээд

	Уралдаанд уясан

	Удамт хурдан хүлгийн

	Уужим их магнайд

	Чандмань эрдэнийн уялгатай

	Бадам цэцгийн уруултай

	Бат сайхан шүдтэй

	Зузаалга сайхан цээжтэй

	Зургаан өндөр нь тохирсон

	Буман эрдэнийн хүзүүтэй

	Буурцаг сайхан дэлтэй

	Бутлаг сайхан сахалтай

	Босоо хоёр мундаатай

	Заан сайхан соёотой

	Засмал сайхан дэлт

	Хун цэнгийн дуутай

	Хулан тахийн хурдтай

	Дун бүрээ хамартай

	Дуран хар нүдтэй

	Бийрэн сайхан сүүлтэй

	Билгийн сайхан хошуутай

	Залуу хүн унууштай

	Замын хүн гайхууштай

	Зандан эмээл тохууштай

	Хол газар унууштай

	Хотол олонд алдартай 

	Холбоо барих хурдтай

	Нийт олны дурыг татаж

	Нэмэн хурдлах чадалтай

	Ган дөрвөн туурайгаараа

	Газрын хөрсийг онгилон давхиж

	Барагдашгүй хурдан чадлаараа

	Товчлон харайж

	Барианы газар

	Ойртон ирэхэд

	Дуут мөндөр

	Дуйлин харцага

	Ширүүн мөндөр

	Ширмэн дуут

	Аянга мэт гялалзан

	Ирдэг энэ морины

	Эртнээс алдарт

	Төгөлдөр шинжийг

	Төсөөлж хэлэхэд

	Дөрвөн хөлтэй ширээ шиг

	Дөрвөлжин зоотой арслан шиг

	Уул хангайн буга шиг

	Усан тээлийн загас шиг

	Өлөн чоно гүйцэшгүй

	Өшөөтөн дайсан барьшгүй

	Муу эзэнд учиршгүй

	Мухар ташуураар цохиулшгүй

	Хортон дайсанд унуулшгүй

	Хангайн салхинаас

	Өөр юм хүршгүй

	Өргөн олны дурыг татагч

	Өнөр хурдан энэ хүлэг

	Газрын хөрсийг онгилсон

	Гавшгай хурдан гишгэлттэй

	Гайхамшигт хурдан чадлаараа

	Улсын их наадмын

	Уралдааны түрүүнд ирэхдээ

	Хангайн буга шиг

	Харайн ирдэг

	Харцага шонхор шиг

	Дайрч ирдэг

	Даян хүлэг

	Марал хаял

	Магад хүлэг!

	Ширүүн сум

	Шүүрдэг харцага

	Алдарт их төрийн

	Агуу их наадамд

	Түрүүлж ирээд

	Ахмад зүтгэлтэн

	Ариун номтой

	Ачит ихсийн байрласан

	Алаг эрээн асрын өмнө

	Алтан жолоогоо

	Атгуулж байж

	Эргүүлэн бариулж

	Эрэмгий шинжээ дурдуулан

	Төгс шинжээ гайхуулан

	Алдар цолоо магтуулан

	Алтан амсартай

	Мөнгөн бариултай

	Агаруу зандан хуланд

	Амсар дүүрэн

	Амтат цагаан

	Ариун идээний дээж

	Айргаа дүүрэн бялхуулж

	Аялгуу цолыг цоллогчоороо

	Гавал эрдэнэ

	Молор толгойгоо мялаалган

	Баярын их наадмын

	Бадруулах жавхланг тодотгон

	Эр морины чадлаа магтуулж

	Эзнийхээ сэтгэлийг баясуулж

	Түмний хайрыг татагч

	Төгс шинж нь бүрдсэн

	Наадам бүгдэд түрүүлдэг

	Найр болгонд уяулдаг

	Баатар эрийн бахтай хань

	Бүх цэргийн хурдан унаа

	Халх Монголын сүрийг бадруулагч

	Харийн дайсны зоригийг шантраагч

	Хайрт эзний сэтгэлийг баясуулагч

	Хамаг олны хүслийг хангагч

	Жиргэн нисэх шувуу шиг

	Жирэлзэн үзэгдэх

	Зэргэлээ шиг жирэлздэг

	Хөвчин Монголын

	Хүлгийн дээж

	Хүн олныхоо

	Сэтгэлийг татагч

	Бат төрийн чимэг

	Их төрийн магнай

	Тодхон сайхан 

	Торгон жолоо

	Баярын магнай

	Бат идэр 

	Хурдан хүлэг ээ! 

	 

	
ТҮРҮҮ МОРИНЫ ЦОЛ

	 

	Бүрэн эрхт

	Бүгд Найрамдах Монгол Ард Улсын 

	аймгийн... сумын.... дугаар

	багийн ард... ны өтгөн сүргийн унага

	Хангай дэлхийн сүргийг бадруулагч

	Хамаг амьтны

	Ханашгүй баяр цэнгэлийн тод магнай

	Наадам бүрийн цэнгэлд

	Баршгүй баясгалангийн магнай болсон

	Түмэн агтын түрүүнд түдэлгүй

	Төмөр зуузай сунган гүйдэг

	Мянган агтын түрүүнд мятаршгүй

	Мяндсан жолоо сунган гүйдэг 

	Заан дөрвөн соёог яралзуулсан

	Заамал зургаан хүзүүг сунгасан

	Төө сайхан чихийг солбиулсан

	Төгрөг сайхан нүдийг эргэлдүүлсэн

	Шашир сайхан дэлийг сэмбэлзүүлсэн

	Шанам сайхан сүүлийг сагсалзуулсан

	Туулай сайхан зоог хотолзуулсан

	Тураг сайхан биеийг гулалзуулсан

	Эрчимтэй сайхан туурайг яралзуулсан

	Эрдэмтэй дөрвөн хөлийг гялалзуулсан

	Дайрч ирсэн давшиж гарсан

	Хангайн буга түмний тогтоол

	Тив даяар маш гайхамшиг

	Бат идэр хүлэг ээ!

	 

	
ДЭД МОРИНЫ ЦОЛ

	 

	а) Бадрангуй энэ их наадмын өмнө

	Нэгэн удаа нэхэн шамдаж

	Аван гүйцэж арай дутаж ирсэн

	Энэ морь хэний хэмээвээс

	Түүний адуунаас барьсан 

	Агтаас шинжсэн 

	Ажинаан сайхан морин хүлэг

	Энэ төрийн цол юун хэмээвээс

	Бөөн чулуунд бүдэрдэггүй

	Бүгнэм халуунд саатдаггүй

	Хавтгай чулуунд халтирдаггүй

	Ган халуунд боогддоггүй

	Хөндийн тоосыг хөдөлгөгч

	Хүний үрийг баясгагч

	Хөгжилт наадмыг дэлгэрүүлэгч

	Хөөрхий идэр хүлэг энэ билээ.

	Бадрангуй жавхлант

	Баярын магнай

	Бат төрийн

	Баясгалант их наадамд

	Баатар хөдөлмөрөөрөө

	Бүтээлийн ихэд хүрээд

	Баясгалант хөгжил

	Бат цэнгэлээрээ

	Баясгаж байгаа

	Өргөн олны

	Өмнүүр ирэхдээ

	Сум адил

	Хурдан хүлгийн

	Эхний хэсэгт

	Эрэмгий хүчээ

	Эрчлэн гаргаж

	Нэгийн удаа

	Нэмэн дүүлж

	Нэхэн шамдаж

	Нэг оройтож

	Ач тач ахин нэмж

	Аван гүйцэж

	Арай дутаж

	Аман хүзүүдэж ирсэн

	Энэ морь..... аймаг сум нэгдлийн...р бригадын

	Ард....ны

	Адуунаас барьсан

	Агтаас шилсэн

	Арслан зоригт

	Агуу хүчтэй

	Удмаараа хурдан

	Унаган хүлгийн

	Цохолж дуудуулах

	Цол нь гэвэл:

	Бөөн чулуунд бүдэрдэггүй

	Бүгчим халуунд хөлөрдөггүй

	Хавтгай чулуунд халтирдаггүй

	Халуун ганд ч ганддаггүй

	Хахир өвөлд ч турдаггүй

	Хатуу эдэлгээнд ядардаггүй

	Дайрч ирдэг даян хүлэг

	Давхиж сурсан хандгай буга

	Түмний дуртгал

	Даяар гайхамшигт

	Ган зуузай

	Галт идэр хүлэг

	Энэ их наадамд

	Нэгийн удаа цоллогдовч

	Ирэх жилийн наадамд

	Эхний моринд цоллогдох

	Төгс шинж нь биелсэн

	Түмэн олондоо гайхагдсан

	Энэ бат төрдөө

	Эрхэм сайхан чимэг болж

	Эзнээ баярлуулж

	Ижлээ арвижуулсан

	Мартаж баршгүй чадалтай

	Мандуулж баршгүй үзэсгэлэнтэй

	Энх амгалан

	Эрх жаргалангийн

	Түмний эх торгон жолоо

	Тод магнай хүлэг ээ!

	 

	
АЙРГИЙН ТАВД ИРСЭН МОРИНЫ ЦОЛ

	 

	Бүрэн Эрхт БНМАУ-ын... аймгийн.... сумын...нэгдлийн.....дугаар бригадын малчин....ний адуун сүргийн унага аа:

	 

	Төгс ялалтын ойн

	Төрийн их баярын

	Түмний цэнгэлийн дээж

	Түвшин энхийн наадмын

	Хурдан хүлгийн уралдаанд

	Бяр чадлынхаа хүчээр

	Бартаат замыг туулж

	Хашхирах гийнгоолох дуунд

	Харайлтын хүчин нэмэгдээд

	Урдаа яваа морьдыг

	Урамтай гүйцэж ирээд

	Газар холдох тутамдаа

	Гайхмаар хурдан нэмээд

	Харайх хөлийг нь эрч

	Харцагын шумбах адил дүүлээд

	Агтын хурдыг шалгасан

	Алдарт энэ уралдаанд

	Айргийн тавд баригдсан

	Армаг хурдан хүлэг ээ!

	Энэ морины шинж нь гэвэл

	Эцэж цуцахгүй тэнхэлтэй

	Эрэлхэг шинж бүрэлдсэн

	Эрэмгий хурдан удамтай

	Түмний дурыг булааж

	Даяар олонд гайхагдсан

	Ган зуузай дарж

	Газрын холд чангардгаараа

	Ижил дундаасаа тодорсон

	Эзэн ардаа баясуулагч

	Энэ төрийн чимэг

	Эрхэм хурдан шинжит

	Магтагдаж баршгүй эрдэмтэй

	Мандуулж баршгүй үзэсгэлэнтэй

	Ирэх жилийн наадамд

	Эхэнд түрүүлэх хурдан хүлэг ээ!

	 

	
ТАСАЛГААНД ИРСЭН МОРИНЫ ЦОЛ

	 

	А) Бүрэн Эрхт БНМАУ-ын их баяр наадмын хурдан хүлгийн уралдаанд тасалгаадаж барианд орсон энэ морь аймгийн...... сум нэгдлийн ард « адуун сүргийн унага аа!

	Бат энхийн уламжлалтай

	Бадралт төрийн ойг

	Бахдаж тэмдэглэх баярын

	Бариа булаалдах уралдаанд

	Ирж цуглагсдын өмнө

	Идэр цуутай хүлгийн

	Эрчит шандсыг шалгах

	Эр морины уралдаанд

	Агтан дотроос шилээд

	Адуун дотроос бариад

	Өглөөний нарнаар уяж

	Оройн нарнаар тавьж

	Өдөр болгон туршиж

	Өнө олноор нь үсэргэсээр 

	Төрийнхөө их баярт

	Төгс хурдыг үзэхээр

	Улсынхаа түмэн хүлэгтэй

	Уралдан тавиад шалгахад

	Магад хурдан тодроод

	Магнайд нь ирж явснаа

	Хазаар даран бөхийж

	Хадууран замаасаа гараад

	Уралдсан морьдоосоо салж

	Учиргүй хол хадуурахад

	Хотол олон хөвүүд

	Хошуу тойроод дүүлэхэд

	Эзэмшин унасан хүүхэд нь

	Эгүүлж замд нь оруулаад

	Холдон цувсан морьдыг

	Хойноос нь гүйцэж түрүүлсээр

	Тавиу хол харайсаар

	Тайван уужим амьсгалсаар

	Тамир чадлынхаа хүчээр

	Тасалгаанд ирж баригдсан ч

	Ирэх жилийн наадамд

	Эргэж буруу хадуурахгүй

	Шууд замаа дагаж

	Шувуу шиг хурдан нисээд

	Зэлүүд замыг дагаж

	Зээр шиг хурдан дэгдээд

	Суран жолоогоо

	Сунган ирэх

	Сурсан хойноо 

	Сугаран түрүүлэх

	Дайрч ирэх

	Дахин нэмэх

	Даяар алдарших

	Дайчин хүлэг ээ!

	 

	* * *

	 

	Б) Бат энхийн уламжлалт

	Бадралт төрийн ойг

	Бахдан тэмдэглэх

	Баярын наадамд

	Булаалдан уралдаад

	Үзэгч олны өмнө

	Идэр цуутай хүлгийн

	Ид бахыг шалгах

	Эр морины уралдаанд

	Адуунаасаа уяж

	Агтаасаа шилж

	Өглөө нарнаар уяж

	Үдэш нарнаар тавьж

	Өдөр болгон хөлсөлж

	Өнө олноороо үсэргэсээр

	Төрийнхөө их баяр наадамд

	Төгс хурдныг үзүүлэхээр

	Улсынхаа тэргүүн хүлэгтэй

	Уралдуулан байж шалгахад

	Магад хурдан нь шалгарч

	Магнай тэнийн мишээснээ

	Хадууран замаасаа гараад

	Хазаар даран бөхийж

	Уралдан явсан мориноос

	Учиргүй хол хадуурахад

	Эзэмшин явсан хүүхэд нь

	Эргүүлж замд нь оруулаад

	Холдож сугарсан морьдын

	Хойноос нь гүйцэж түрүүлээд

	Тавиухан харайсаар

	Тавиун уужим амьсгалсаар

	Тамир чадлынхаа ихээр

	Тасалгаанд нь ирж баригджээ

	Ирэх жилийн наадамд

	Ингэж буруу хадуурахгүй

	Шулуун замаа дагаж

	Шувуу шиг хурдан давхиж

	Зэлүүд замаа дагаж

	Зээр шиг түргэн дэгдсээр

	Суран жолоо дарсан

	Сугаран гүйх

	Сурсан хойноо

	Сугаран гарч

	Дайрч ирэх

	Дахин нэмэн

	Даяар алдарших

	Дайчин хүлэг ээ!

	 

	
МОРИНЫ ЦОЛ

	 

	ТЭРГҮҮН МОРИНЫ ЦОЛ БАЯРЫН МАГНАЙ

	 

	Ялгуун мандсан энэ өдрийн

	Асар их найр дээр

	Алс холын газраас

	Уудам өргөн талаас

	Агт морийг уралдуулбаас

	Анхан түрүүнд нь

	Хөвч шилийг давж

	Хөндий зоог туулж

	Хүн бүхнийг хөхөлдүүлэн

	Хүрч ирсэн энэ морь болбоос

	Буман сүргийн адууны

	Бүх эрдэм төгссөн морь билээ

	Алс газрын үзүүрээс

	Агсарч ирэхийн нь үзвэл

	Аглаг уулнаа тоглогч

	Араатны хаан арслан мэт

	Бартаат газраас

	Баатарлан ирэхийн нь үзвэл

	Балар модонд тоглогч

	Гөрөөсний хаан барс мэт

	Өргөн талын дундуур

	Өнгөрөөд ирэхийн нь үзвэл

	Огторгуй дээгүүр нисэгч

	Жигүүртний хаан гарди мэт

	Ээрэм талыг туулан

	Эн тэргүүнд нь ирэх нь

	Үүл хослон явагч

	Эрэлхэг луу мэт

	Хүчтэн бүхний шинж бүрдсэн

	Хүн бүрийн хөөр болсон

	Хөгжилт төрийн хүлэг болсон

	Хөгжим найрын чимэг болсон

	Хөдөө талын эрдэнэ болсон

	Хөөр баярын магнай болсон

	Хүлэг морь энэ билээ.

	 

	ДЭД МОРИНЫ ЦОЛ ЖАРГАЛАНТ ХҮЛЭГ

	 

	Сайн ерөөлт наадам дээр

	Сааталгүй гүйгээд

	Энх жаргалын найр дээр

	Эндэлгүй уралдаад

	Энэ өдрийн баярт

	Дэд тэргүүн болсон аж.

	Уудам талаар гүйх нь

	Оломгүй далайн онгоц мэт

	Талын дундуур сунах нь

	Тэнгэрийн дээгүүр нисэгч шувуу мэт

	Үнэн чадлын нь хэлбэл

	Өглөөний нарнаас эхэлж

	Өдөр турш гүйвч

	Мохохгүй морь

	Үсрэх нэгэн эрдмээ мартсандаа

	Өнөөдрийн найр дээр дэдэлсэн байжээ.

	Эргэж дахин талбивал

	Эн тэргүүнд нь гарах

	Энэ мэт эрдэнэ морь оо

	Хайртай газар хантайршгүй

	Харанхуй шөнө талбишгүй

	Бартаат газар байлгашгүй

	Баримжаагүй хүнд унуулшгүй

	Баяр найрын хөгжөөн болсон

	Бүгд олны хүслийг татсан

	Жавхлант цагийн жаргалан

	Жаргалант хүлэг гэгч энэ мөн.

	 

	ГУТГААР МОРИНЫ ЦОЛ. НАРАН МАНДАЛ

	 

	Унасан хүний хийморь дэлгэрэх

	Үзсэн даруйд сэтгэл бахдах

	Үсэрсэн даруйд үнэг гүйцэх

	Хөнтөрсөн газраас ус гармаар

	Хөрвөсөн газраас нь цэцэг ургамаар

	Уулыг давахад шат мэт

	Усыг гэтлэхэд онгоц мэт

	Эрдэм чадал бүрдсэн

	Ид шинж тэнцсэн

	Энэ морь болбоос

	Нарны мандал сарны түшлэг гэгч мөн.

	 

	 

	ДӨТГӨӨР МОРИНЫ ЦОЛ. НАЧИН ШОНХОР

	 

	Уясан хойно үзэхэд

	Уран хүн зурсан мэт

	Уралдсан хойно шинжихэд

	Уул- хайрхны буга мэт

	Олны дотор унаж болшгүй

	Онц ганцаарыг явуулж болшгүй

	Цөл шилд бэлчээрлүүлж

	Цөөрөм тунгалагт усалж

	Насан идэрт нь унаж

	Найр болгонд нь уралдагч

	Начин шонхор гэгч энэ мөн

	 

	ТАВДУГААР МОРИНЫ ЦОЛ. ИДЭР ЗААН

	 

	Унаган дээрээ ороо жороо орсон

	Дааган дээрээ далан шинж нь илэрсэн

	Уралдаанд талбисаар охь манлай нь болсон

	Чийрэг эрсээр эмээллүүлэлтэй

	Чигтий гөрөөстэй уралдуулалтай

	Хайртай хүмүүнээр унуулалтай

	Хандгай бугатай мөрийцүүлэлтэй

	Их хүчин бүрдсэн

	Идэр заан гэгч энэ морь магад мөн.

	 

	ЗУРГААДУГААР МОРИНЫ ЦОЛ. НАЧИН ШОНХОР

	 

	Муу хүнд унуулшгүй

	Муруй модонд уяулшгүй

	Хортой хүнд үзүүлшгүй

	Хол ойрт сонсгошгүй

	Загасан эмээл тохоод

	Зандан ташуур бариад

	Өглөөний наранд мордоод

	Өв тэгш их найр дээр

	Өлзийтэй баярт уралдаад

	Үлэмж шан хүртсэн

	Нэр алдар дуурьссан

	Начин шонхор гэгч энэ морь мөн.

	 

	ДОЛООДУГААР МОРИНЫ ЦОЛ. ХӨХ АРСЛАН

	 

	Сүмбэр уулын будан

	Сүн далайн бараа

	Аргын хүлэг

	Холын бараа

	Хонгор салхи

	Хэтийн бараа

	Хэсэг тоос

	Найрын манлай

	Наадмын чимэг

	Тод сайхан

	Торгон жолоо

	Шинж бүхэн төгссөн

	Шилийн хөх арслан.

	 

	НАЙМДУГААР МОРИНЫ ЦОЛ. ЖАРГАЛ

	 

	Сая явахын зуур

	Сан эргэхийн завсар

	Сай мууг нь ялгатал

	Санаанд үгүй байтал

	Салхи мэт гүйж

	Хөндий зэргэлээ мэт хурдалж

	Хүн бүрийг хөхөлзүүлж

	Хөгжмийн түрүү болсон

	Хүлэг жаргал гэгч мөн.

	 

	ЕСДҮГЭЭР МОРИНЫ ЦОЛ. АЛТАН САНДАЛ 

	 

	Хөдөө талыг туулан ирэхийн нь мэдвээс 

	Хөгжин донгодогч жигүүртэн шувуу мэт 

	Хөөлдөн тэмцэж ирэхийн нь үзвээс 

	Хулан чигтий шинжтэй

	Хүн бүр гайхалдан инээлдээд

	Хөхөрч бахран шинжвээс

	Зүсний булаг ундтай

	Зоо шилийн бэлчээртэй

	Унаган хэвээ алдаагүй

	Уран алтан сандал гэгч энэ мөн.

	Эмнэгтээ эргээд хоцорсон биш гэнэ

	Эцэнхийдээ зогсоод саатсан биш гэнэ

	Эргүүдээ дүгрээд эндсэн биш гэнэ

	Эрдэмгүйдээ болоод хожидсон биш гэнэ

	Энэ өдрийн найр дээр

	Эрхгүй зүтгэн гүйгээд

	Эс болсондоо хоцроод

	Азаргын хөлд дайрагдаж

	Агтын тоосонд дарагдаж

	Уралдсан морьдоос сүүлдээд

	Унасан эзэндээ уйтгар болж

	Олон бүгдэд домог болж

	Оройтон хожидсон энэ морийг

	Өөд газар гарахад нь

	Өвдөгнөөс нь түшилтэй

	Уруу газар ороход нь

	Улаас нь өргөлтэй

	Буурын түлээ будаа ачилтай

	Богийн түлээ булуу татуулалтай

	Хол замд хуш хөтлүүлэлтэй

	Хонь хурга хариулахад уналтай

	Дээр нь унавал дэртэй дэвсгэр

	Дэргэд нь зогсвол дэвтэй түшлэг билээ.

	Энэ морины эрдмийг

	Ингэж ерөөн хэлээд

	Тайван цагийн түмэн өлзий бүрдсэн

	Амар цагийн мянган жаргал нийлсэн

	Алтан сандал гэгч энэ мөн.


БАЯН ХОДООДНЫ ЦОЛ

	 

	Зээ

	Гал алтан нүдтэй

	Гавал эрдэнэ толгойтой

	Хүдэр сайхан цээжтэй

	Хөнгөн дөрвөн туурайтай

	Төө сайхан чихтэй

	Туулай сайхан зоотой

	Заан дөрвөн соёотой

	Заамал зургаан хүзүүтэй

	Чиг сайхан дэлтэй

	Туг сайхан сүүлтэй

	Хасуур мөнгөн шүдтэй

	Хавтгай сайхан бөгстэй

	Үе болгондоо эргүүлэгтэй

	Үс болгондоо сортой

	Арслангийн сүртэй

	Аргамгийн байдалтай

	Энэ хүлгийн эзэн нь

	Эндүүрч ташаа бодсоноос

	Уясан уяа нь багадаад

	Унасан хүүхэд нь балчирдаад

	Барьсан ташуур нь богинодоод

	Эрэг манхан дайралдаад

	Элдэв хадуурал тохиолдоод

	Эмнэгтээ эргээд хоцорсонгүй

	Эцэхдээ зогсоод саатсангүй

	Эгүүдээн төөрөөд эндсэнгүй

	Эрдэмгүйдээ болоод хожидсонгүй.

	Энэ жилийн баяр наадамд

	Эрхгүй зүтгэн гүйгээд

	Үсэрч гарсан боловч

	Үлий манхан дайралдаад

	Үргэлж саатал тохиолдоод

	Агт морьдоос аажуурч

	Аргамаг хүлгээс хойргошиж

	Алтан сандал нэрлэгдэж

	Энэ жилийн баян ходоод

	Ирэх жилийн баярын магнай

	Бат түмний эх ээ!

	 

	
ГҮҮНИЙ ҮРС ГАРГАХЫН ЕРӨӨЛ

	Зээ

	Хөх мөнгөн тэнгэрийн агаараас

	Хөшиглөн тогтсон

	Хөх бараан үүлэнд нь

	Хүрхрэх дуутай луу нь

	Өөд уруугаа донгодож

	Гал мэт цахилгаан гарч

	Гархидсан солонго татаж

	Таван өнгийн цэцэг цацран дэлгэрч

	Арван өнгийн цэцэг алаглан дэлгэрч

	Ачтай сүрэг нь идээшилж

	Ариун цагаан сүү нь

	Арвижин шимжээд

	Арван хурууны үзүүрээр

	Агар зандан хувинд

	Амсар тэгш сааж

	Усаар хөллөж

	Угсарч нэрээд

	Уран сайхан цоргоор

	Урсгаж авсан

	Учиртай сайхан идээгээр

	Цалин мөнгөн чимэгтэй

	Цадил зандан хундагандаа

	Тэгш дүүрэн хийж

	Нарийн сайхан нэхэлттэй

	Найман тахил хээтэй

	Намгар хадгийнхаа хамт

	Намайг ерөө гэж

	Алган дээрээ тэнийлгээд

	Арван хуруун дээрээ

	Бариулсан юм биз ээ

	Нян хотын буудалтай

	Нанчид болсон устай 

	Арван зүгийн бэлчээртэй

	Рашаан болсон устай

	Бадамдавжид шинжтэй

	Бат сайхан талдаа

	Баян... (тэднийх)..

	Бат цагаан өргөөгөө байгуулж

	Сарын сайныг саатан хүлээж

	Өдрийн сайныг өнжин хүлээж

	Өнөөдрийн өдрийг

	Өлзийтэй сайхан өдөр гэж

	Хол сайхан зэлээ

	Хойгуураа татаж

	Урт сайхан зэлээ

	Урдуураа татаж

	Хөндийгөөрөө дүүрэн

	Хөх алаг адуугаа цуглуулж

	Уургын уртыг барьж

	Хуйвны цээлийг хийж

	Хурын салхи шиг

	Хурдан морио барьж

	Хулан чигт болсон

	Унагаа уургалж

	Далан хүн

	Дарж ногтлоод

	Наян хүн

	Найрлан чагтлаад

	Нарийн гурамсан зэлээ

	Начин заанаараа чангалуулж

	Урт сайхан гадсаа

	Уран мунаараа зоолгуулж

	Уясан унага юм биз ээ

	Зэллэсэн унага чинь

	Зээр гөрөөснөөс олон

	Ногтолсон унага чинь

	Ногтруу шувуунаас олон

	Өнийнхөө дэргэд

	Өнтэй цагаан

	Эсгийгээ дэвсэж

	Элдэв зүйлийн

	Идээ ундаагаа

	Эгнүүлэн тавьж

	Анхан галавын урьдаас

	Ажнуун цагаан хүлгийнхээ цэгээг

	Алтан мөнгөн цагаригтай

	Агар зандан агаруундаан

	Амсар тэгш дүүргэж

	Найман тахилын сийлбэртэй

	Намгар хадаг чимэгтэй

	Есөн нүхт цацлаараа

	Найман зүгтээ

	Нанчид болгон өргөж

	Галбарбаасан модны дундаас гарсан

	Гайхамшигтай лянх цэцгийг идэж өссөн

	Хун цэнгийн дуутай

	Хурган цагаан хонио

	Мөнх төрийнхөө хар хүнийг залж

	Мөнгөн тольтой зандан иштэй

	Ган илдээр хороолгож

	Ганжүү (Хан-жү) хотод хийсэн

	Ган төмөр тулганд

	Галын дөлийг бадруулж

	Хайв ширмэн тогоондоо

	Хайруул, хайч хүргэлгүй болгож

	Хангайн модыг харуулдаж хийсэн

	Энэтэй модыг эвлүүлж хийсэн

	Зай сайтай зандан тэвшиндээ

	Ёсчлон өрж, учирлан тавьж 

	Хуримлан түгээсэн юм билээ.

	Аавынхаа буянд арвин сайхан

	Ээжийнхээ буянд элбэг сайхан

	Юу санасан есөн хүсэл

	Алдар нэр арван цагаан буян чинь

	Сүн далай мэт өргөн дэлгэрч

	Бадран дэлгэрч байхын

	Бэлгэтэй ерөөлийг нийтийн дунд

	Машид дэвшүүлэн айлтгая!

	 

	
ГҮҮ БАРИХЫН ЕРӨӨЛ

	 

	Хөх мөнгөн тэнгэрийн агаараас

	Хөвөн цагаан үүл тарч ирээд

	Хөшиглөн жигдэрч бүрхээд

	Хөрст алтан дэлхий дээрх

	Өндөр уулын оройд

	Өнөд удаан тогтож 

	Өргөн их далайгаас

	Ус чийг тогтоож 

	Өглөө үдэш

	Өмнө хойно

	Зүг зүгт

	Өнгө бүрийн солонгыг татуулж

	Алтан зураас гялалзуулж

	Газар дэлхийг гийгүүлж

	Ган тайлж орсон

	Гайхамшигт их хурын

	Ач нөлөө!

	Аль ч амьтан бүхэнд

	Адилхан тусч

	Арван хуруу тэгш цэнгэн жаргаж

	Атар газрын ногоо шиг соргог

	Арван тавны сар шиг тунгалаг

	Ах дүү садан нь

	Өнөр өтгөн

	Аж ахуй, мал сүрэг чинь

	Арвай будааны үр шиг

	Арвижиж дэлгэрч хөгжсөн

	Алдартай баян

	Адуун сүргээ барьж

	Айраг цагаагаа үүсгэж

	Амтат шимийг гаргах цагт

	Алтан өлгий нутгийнхаа

	Аль ургацтайг шилж

	Тунгалаг усны урсгалтай

	Туйлын соргог бэлчээртэй

	Өргөн ногоон дэнж дээр

	Өнгөтэй цагаан өргөөгөө барьж

	Хүрэл чандмань туургатай

	Холбоо шүрэн баганатай

	Наамал зандан хаалгатай

	Заамал зандан босготой

	Заан суран бүслүүртэй гэдэг.

	Төлөгний ноосыг

	Төө зузаан зулж

	Иргийн ноосыг

	Илүү зузаан зулж

	Хурын усаар шавшиж

	Хурдан мориор татаж хийсэн

	Сайнаараа шанз шиг

	Цагаанаараа цас шиг

	Энх төрийн эдийг 

	Эсгий гэдэг.

	Энэ цагаан эсгий дундаас

	Эгч дүү нар

	Урлаг олон бүсгүйчүүдийн

	Ухаж хайчилж

	Урлаж оёж хийсэн

	Дээвэр туурга

	Тэгш бүрэн хэрэглэлтэй гэдэг

	Зааны ширэн хөхүүртэй

	Зандан модон бүлүүртэй

	Угалзын эвэр утгууртай

	Угалзтай модон хараатай

	Бугын эвэр тэвхтэй

	Булганы сүүлэн бөглөөтэй гэдэг.

	Уудам ногоон талд нь

	Уран зандан мунатай

	Улиас модон гадастай

	Урт сайхан зэлээ

	Угз арч чангаалдан татаж

	Барс арслангийн чадалтай

	Баатар залуу насны

	Бахтай бөхчүүдээ цуглуулж

	Зүс бүрийн олон адуугаа

	Зүг зүг талаас хумьж

	Уургын уртад

	Хуйвны цээлийг уяж

	Хурмаст тэнгэрийн салхи мэт

	Хурдан уургын морийг унаж

	Хулан чихтэй мэт

	Олон унагаа

	Хүрч ядан уургалж

	Хүзүүдэн ядан тогтоогоод

	Тохойлж хийсэн

	Туухай зангидсан ногтоороо

	Номхруулж дасгаад

	Зээрээс олон унагаа

	Зэл дүүрэн уядаг

	Харваж хүрэхгүй ээлтэй

	Хатирч хүрэхгүй бэлчээртэй гэдэг.

	Тавиун сайхан зун, намрын цагт

	Тавтай баялаг жаргаж

	Таван хошуу малаа

	Тал дүүрэн бэлчээж

	Тараг айраг хувин дүүрэн сөгнөж

	Тамсаг цагаан идээгээ

	Таваг дүүрэн өрж

	Шинэ цагаан эсгийгээ дэвсэж

	Ширээ вандангаа угсран тавьж

	Шилэн гангар хундагаа

	Жигдрүүлэн өрөөд

	Түмэн олон ах дүүгээ

	Төрийн ёсоор хүндэлж

	Олон хүнийг гэр дүүрэн суулгаж

	Адуу малаа зэл дүүрэн уяад

	Агар зандан хувиндаа

	Ачтай сүргийнхээ

	Ариун цагаан сүүг.

	Амсар дүүрэн сааж

	Арцын үндсийг урлаж сийлсэн

	Ариун цагаан хадгаа уяж чимэн

	Арвин сайхан айргийнхаа дээжийг

	Урт сайхан торхондоо дамнаж

	Уянга цуурай хоолойтой

	Уран гоо нуруутай

	Танил ах дүү нартаа

	Тамсаг дээжээ барьдаг

	Түвшин сайхан энэ өдөр

	Олон түмэн бүгдээрээ

	Оюун билэг төгөлдөр

	Бат цэнгэн жаргаад

	Элгээрээ энх сайхан

	Төрлөөрөө төв сайхан

	Дайраад ирэхэд далай шиг

	Дээд үлэмж дэлгэрч

	Буцаад ирэхэд булаг шиг

	Буян хишиг нь арвижиж

	Ганга мөрөн далай шиг

	Ёроолоосоо оргилж

	Галбарбаасан мод шиг

	Оройгоосоо дэлгэрч

	Бат их найрын

	Баярын их наадамтай

	Өвөл зунгүй сөгнөж

	Өглөө үдэшгүй сөгнөж 

	Өдөр бүр найр хийж

	Тэгш цэнгэн жаргах 

	Дэлгэр баярын ерөөлийг

	Дэс дараагийн олон

	Та бүгдийн дунд

	Дэвшүүлэн айлтгая.

	 

	
ТАВАН ХОШУУ МАЛЫН МАГТААЛ

	 

	Баруун хөндийгөөр

	Бараантан байдаг

	Хулан хоёр чихтэй

	Хумбан дөрвөн тууртай

	Хөөхөд ороо

	Хөтлөхөд сайвар

	Унахад номхон

	Уралдахад хурдан

	Дөрвөлжин ташаагаа

	Дүүрэн жороолдог

	Дөрвөн туур нь

	Яралзан харагддаг

	Дөмөн сайн адууны чинь

	Буян хишиг дэлгэртүгэй!

	Хатирч хүрэхгүй бэлчээртээ

	Харваж хүрэхгүй зэлэндээ

	Зуун унаганы

	Зуузай нийлүүлж

	Мятаршгүй

	Мянга хүрэх болтугай!

	Хойд хөндийгөөр

	Хонгортон байдаг

	Хойн шар нүдтэй

	Хондон ухаа зүстэй

	Ширээ бөхтэй

	Ширэм тавагтай

	Өндөр бөхтэй өргөн тавагтай

	Дааж босох нь таатай

	Далдаас харах нь сүртэй

	Гоо сайхан биетэй

	Гучин хуруу зогдортой

	Шилдэг ат

	Ширвэдэг тайлаг

	Шигшрэг ингэ

	Шилбэ бага торомны чинь

	Буян хишиг дэлгэртүгэй!

	Тэртээ говийг

	Тэмээгээрээ дүүргэж

	Тэлж шаасан зэлийг

	Ботгоороо дүүргэж

	Түдэлгүй

	Түм хүргэх болтугай.

	Урд хөндийгөөр

	Улайран байдаг

	Эрээд барагддаггүй

	Ивлэгээд хүчрэгддэггүй

	Цуваад барагддаггүй

	Цуглуулаад хүчрэгддэггүй

	Урт богино эвэртэй

	Уянга сайхан дуутай

	Ухаа хондон үхрийг чинь

	Хангай царамд нутагтай

	Хандгай бугын гүйдэлтэй

	Сүүл савга сайтай

	Сүү шим ихтэй

	Жадан оронгон эвэртэй

	Жартгай дайсанд амтай

	Хар тарлан

	Хайнаг сарлагийн чинь

	Буян хишиг дэлгэртүгэй!

	Сайхан хангайн уулыг

	Сарлагаараа дүүргэж

	Үелж ургасан дэрсийг

	Үхрээрээ дүүргэж

	Үелүүлж шаасан зэлийг

	Тугалаараа дүүргэж

	Бууралтгүй

	Бум хүргэх болтугай!

	Зүүн хөндийгөөр

	Зүсрэн байдаг

	Төө эвэртэй

	Төгрөг сүүлтэй

	Даргай эвэртэй

	Далбан чихтэй

	Халив сүүлтэй

	Хавтгай ууцтай

	Хунгийн дуутай

	Дунгийн зүстэй

	Баян сүрэг хонины чинь

	Буян хишиг дэлгэртүгэй!

	Хонхор хотгорыг

	Хониороо дүүргэж

	Хорь гучин гэрийг

	Хургаараа дүүргэж 

	Сааралтгүй

	Сая хүргэх болтугай!

	Говь хангайд

	Хосолмол нутагтай

	Хонин сүргийн хамт

	Холын холд бэлчээртэй

	Ямагт хошуучлах ааштай

	Янгир сайхан дуутай

	Хадаар явахад цуцахгүй

	Халтирч унахыг мэдэхгүй, 

	Сэргэх тургих чимээтэй

	Сэлмэн дэрлэгэр эвэртэй

	Цэцгэн цоохор зүстэй

	Цэвэр нарийн ноолууртай

	Үнэт бүгдийг агуулсан

	Үржил сайтай ямааны чинь

	Буян хишиг дэлгэртүгэй!

	Яргуйтай газрыг

	Ямаагаараа дүүргэж

	Эгнүүлсэн хөгнийг

	Ишгээрээ дүүргээд

	Залхалтгүй

	Живаа хүргэх болтугай!

	 

	
ТАВАН ХОШУУ МАЛЫН МАГТААЛААС

	 

	ХОНИН СҮРЭГ

	 

	Хөлөөр хөглөрсөн хэвтэртэй

	Хөрвө нялхын тасалгаатай

	Урт угжны бэлтгэлтэй

	Уурхайн дулаалсан худагтай

	Ариун цэврийн хэрэглэлтэй

	Анагаах ухааны эмнэлэгтэй

	Хөвөн зөөлөн ноосоороо

	Хөрслөг дулаан арьсаараа

	Хөлдүү түүхий эдээрээ

	Үйлдвэрийн төлөвлөгөөг хангаж

	Үнэг сайхан материал болгож

	Ард түмнийхээ хэрэгцээг хангадаг

	Хамгийн чухал ашигтай

	Хашир малчин эзэнтэй

	Тал дүүрэн бэлчсэн

	Тарга хүч нь чихэлдсэн

	Тариа будаа шиг үржсэн

	Тансаг баян сүрэг юм.

	 

	ЯМААН СҮРЭГ

	 

	Гартаам алаг зүстэй

	Ганган хээнцэр маягтай

	Чононд ханьтай

	Хотод бараатай

	Сэлмэн эвэртэй

	Сээтэн чихтэй

	Сэргэлэн цовоо байдалтай

	Шингэн нарийхан дуутай

	Уураг сүү арвинтай

	Ихэр голдуу ишиглэдэг

	Сувд эрдэнэ шиг ноолууртай

	Шуурхай хөнгөн хөдөлгөөнтэй

	Хонийг баахан дагууламтгай

	Хорооны мухрыг эзлэмтгий

	Асга хаданд авирамтгай

	Амттай ургамлыг шилэмтгий

	Дулаан хашаанд байрласан

	Тансаг баян сүрэг юм.

	 

	ҮХЭР СҮРЭГ

	 

	Саваг сайтай сарлагууд

	Сайхан биетэй хайнагууд

	Самнаж авдаг хөөвөртэй

	Сайн угсааны үнээнүүд

	Рашаан булаг сүүгээрээ

	Ард түмнийг хангасан 

	Арьс ширээр зузаахан

	Ашиг шимээр ихээхэн

	Салаа дөрвөн туурайтай

	Сахлаг арвин хөөвөртэй

	Тэргэнд орвол тэнхээтэй

	Тэрсүүд нь хөдөлбөл адраатай

	Заанаас дутахгүй тэнхээтэй

	Загаснаас дутахгүй усчин

	Хүзүү сэрвээ нь түнхийсэн

	Хөх дэлэн нь сарвайсан

	Хүдэр чийрэг шандастай

	Төөрч ердөө үзээгүй

	Төл ердөө алддаггүй

	Цувж ирдэг

	Цугларч саалгадаг

	Сүүн далай

	Сүргийн дээж

	Үхэр сүрэг

	 

	АДУУН СҮРЭГ

	 

	Хөөвөрлөж дэллэсэн адуунууд

	Хөрвө нялх унаганууд

	Хөгшин залуу морь гүү

	Уядаг хурдан хүлэг

	Уургач сайн морьд

	Агталж хөнгөлсөн билээ

	Авхаалж сэргэлэн байдас

	Шим саальт гүү

	Шинээр сургасан даага

	Эд бүгд нийлж

	Адуун сүрэг болдог юм.

	Эмнэг догшны нь сургаж бай

	Эдэлгээ уналгад оруулж бай

	Зарим нэгэн морьдын чинь

	Зан явдлаас хэлье.

	Сэтгэл сэргэм алхаатай

	Сэгсэрч зайлж жороолсон

	Хазаар дарам тэмүүлсэн

	Халж, дарж дугтарсан

	Хайвж дайвж сайварласан

	Хатирч ергөж арилжсан

	Харанхуй шөнө нөхөр болж

	Ханилаад явахад урамтай ч бий

	Тэргэнд орвол тэнхээтэй

	Тэмээнээс дооргүй хүчтэй ч бий.

	 

	ТЭМЭЭН СҮРЭГ

	 

	Буурал мэлзэн хоншоортой

	Бужгар өвдөг зогдортой

	Буйллаж сургадаг

	Бурантаглаж эдэлдэг

	Уран угалзан хүзүүтэй

	Уянгат сайхан дуутай

	Ширээ тэгш бөхтэй

	Шил дүүрэн мяндастай

	Шилдэг зөөлхөн ноостой

	Шилэн тунгалаг нүдтэй

	Шим сүү арвинтай

	Өндөр гоолиг чацтай

	Өргөн зузаан тавхайтай

	Өөртөө богинодсон сүүлтэй

	Өвлийн хүйтэнд тэсвэртэй

	Өл хоол даахдаа сайн

	Алтан шаргал зүстэй

	Алс холуур бэлчээртэй

	Аянд явахад итгэлтэй

	Ачиж явахад түшигтэй

	Айл хотоо нүүлгэдэг

	Аргал усаа татдаг

	Хашаа хороо

	Хадлан бордоо

	Хамаг ажлыг нугалж өгдөг

	Ач тусыг чинь магтаад барахгүй

	Арвин ашгийг чинь үнэлж барахгүй

	Ширээ сайхан

	Шилдэг ат

	Шил шөргөөсөн бууран тайлаг

	Үй олон ингэ

	Үеийн олон ботго, тором

	Эд бүгд нийлж тэмээн сүрэг болдог юм

	Унаа эдэлгээ үзүүлж бай

	Уналга хөлгөнд бэлтгэж бай

	Тэнхээ чадал суулгаж бай

	Тэсвэр хатуужил олгож бай

	Хамар амыг нь хайрлаж

	Хачин гамтай эдэлж бай!

	 

	
ТӨЛИЙН БАЯРЫН ЕРӨӨЛ

	 

	Цагийн сайхан боллоо

	Цагаан цэн шувуу ирлээ

	Цаст уул гэслээ

	Цагаагч гүү унагаллаа

	Цаглашгүй их баяр боллоо.

	Хун шувуу ирлээ

	Хур цас гэслээ

	Хулагч гүү унагаллаа

	Хувьтай их баяр боллоо 

	Ангир шувуу ирлээ

	Атар газрын ногоо ургалаа

	Алагч гүү унагаллаа

	Ашдын их баяр боллоо

	Хонгор галуу ирлээ

	Хонхрын цас гэслээ

	Хонгогч гүү унагаллаа

	Хосгүй их баяр боллоо.

	Хөхөө шувуу ирлээ

	Хөрсөн газар гэслээ

	Хөгнөсөн хургаа саахлах

	Хишигт их баяр боллоо

	Дэлдэн чихтэй гөрөөс төрлөө

	Дэлэн ихт малаа саах

	Дэлгэр их баяр боллоо

	Улиас мод найлзлаа

	Унага даагаа дэллэх

	Учралт сайхан цаг ирлээ.

	Хайлаас мод найлзлаа

	Хамаг олныг баясгах

	Харилтгүй их баяр боллоо.

	Хусан мод найлзлаа

	Хонь хургаа хяргах

	Хосгүй их баяр боллоо.

	Бургас мод найлзлаа

	Бяруу тугалаа зэллэх

	Буянтай их баяр боллоо.

	Буй бүхэн төгс

	Билгүүн сайхан цаг ирлээ

	Билэгт ерөөлөө тавья.

	Битүү туурайтан нь бүрдтүгэй

	Бүрхээр хундага нь дүүртүгэй

	Бүгд олноор энхэртүгэй

	Ац туурайтан нь арвижтугай

	Аяга шанага нь цэлэлзтүгэй

	Ард зон нь мөнхөдтүгэй

	Хөвүүн үр нь өнөр болтугай

	Охин үр нь олон болтугай

	Сүмбэр уул мэт бат болтугай

	Сүн далай мэт гүн болтугай

	Сар нар мэт гэрэлт болтугай

	Сав ертөнц мэт агуу болтугай

	Өдөр бүр

	Өлзий хутаг нэмтүгэй

	Сар бүр

	Сайн буян дэлгэртүгэй

	Жил бүр

	Жаргал баяраар бялхтугай!

	 

	
УРГАЦЫН БАЯРЫН ЕРӨӨЛ

	 

	Түгээмэл өлзий бүрдэгсэн

	Түвшин сайн өдөр өө!

	Тэргэл саран мэт дүгрэг

	Толь шилэн адил тунгалаг

	Тал мэт уудам үтрэмдээ

	Хөндий хоолойг бүчин ургаж

	Хөх үхрийн хүзүү чинээ ургаж

	Уул талыг хучин ургаж

	Улаан үхрийн чинээ ургаж

	Хангай говийг ялгалгүй ургаж

	Хамаг бүгдийг гайхтал ургаж

	Хулс адил хурдан ургаж

	Хумхи адил арвижин дэлгэрч

	Хүн бүхнийг гайхтал ургасан

	Таван зүйлийн тарианы үрээ

	Тансаг элбэг хурааж

	Талбар сайхан үтрэмдээ

	Тавтай цэнгэлийг үйлдэн бүхүйд

	Тарианы ажлын үйлчин болсон

	Трактор комбайнаас авхуулаад

	Тармуур шигшүүр түүнийгээ

	Таван хошуу малынхаа хишиг

	Тараг сүүгээр мялаая.

	Агаар хурмастын орноос буусан

	Аадар хурын чийгээр ургасан

	Асар олон шан, сувгаар нь урссан

	Агуу мөрний усаар тэжээлгэсэн

	Арвай буудай аливаа бүгд

	Амтат тариа түүнийгээ

	Адуу малынхаа буян

	Айраг сархдаараа мялаая

	Хүчээ өгсөн хүрз юүгээ

	Хүрдэн чинээн боовоор мялааж

	Ачаан өгсөн ац юугаан

	Аягийн чинээн боовоор мялаая 

	Шинэ жилийн намар болоход 

	Шимээ илүү өгөхийг хүсмүү

	Элдэв тансгийн үйлчин нь болсон 

	Энэ монголын үйлдвэрчин ард 

	Ээрэм талын тариаланчин

	Эрхэм олон та нарыг болбоос

	Элбэрэлт нам засгаас тань үнэлээд

	Үр бүтээл нь өндөр гэж

	Үйлс явдал нь өөдрөг гэж

	Үнэнч зүтгэл нь их гэж

	Үнэмлэх одонгоос өгсүүлээд

	Үүрд дуурьсах сайн алдар шагнасныг

	Үгсийн дээдээр мялаая.

	Жил ирэх тутам жаргуулж

	Он ирэх тутам ундруулж

	Улам илүү хураалт олохыг

	Олон бүгдээрээ бэлгэдэж

	Үр тарианы өлзий оршсон

	Үтрэм цангаа магтан ерөөж

	Санасан болгон нь сэтгэлчлэн бүтэж

	Сайн бүхэн нь дэлгэрэн жаргахын

	Сайхан ерөөлийг дээш нь дэвшүүлэн айлтгая!

	 

	
УУЛ УСНЫ МАГТААЛ

	АЛТАЙН МАГТААЛ

	 

	Мөнх цасан эхтэй

	Мөлгөр чулуун оргилтой

	Өргөн түмэн, хүдэр өндөр

	Баян хан Алтай нутаг минь гэв гэнэ.

	Бургас улиас модон чимэгтэй

	Булгийн урсгал усан ундаатай

	Өргөн түмэн, хүдэр өндөр

	Баян хан Алтай нутаг минь гэв гэнэ.

	Харгай модон чимэгтэй

	Харз усан ундаатай

	Өргөн түмэн хүдэр өндөр

	Баян хан Алтай нутаг минь гэв гэнэ.

	Тал бүрийн салаа жалгаар

	Таван эрдэнийн баялаг сүрэгтэй

	Өргөн түмэн, хүдэр өндөр

	Баян хан Алтай нутаг минь гэв гэнэ.

	Хун цэн шувуу нь цэнгэлтэй

	Хур цэцгийн шүүсэн ундаатай

	Өргөн түмэн, хүдэр өндөр

	Баян хан Алтай нутаг минь гэв гэнэ.

	Харгайгий нь бариад гарахад

	Халиун халтар буга нь бутардаг

	Өргөн түмэн, хүдэр өндөр

	Баян хан Алтай нутаг минь гэв гэнэ.

	Үзүүрийн нь бариад гарахад

	Үнэг чоно нь бутардаг

	Өргөн түмэн хүдэр өндөр

	Баян хан Алтай нутаг минь гэв гэнэ.

	Ирмэгийн нь дагаад гарахад

	Ирвэс шилүүс нь дүүлдэг

	Өргөн түмэн, хүдэр өндөр

	Баян хан Алтай нутаг минь гэв гэнэ.

	Мөрний эрэг шугуйд нь

	Минж гахай нь сүлждэг

	Өргөн түмэн, хүдэр өндөр

	Баян хан Алтай нутаг минь гэв гэнэ.

	Ариун тунгалаг Булган голд

	Аливаа загас нь цэнгэлдсэн

	Өргөн түмэн, хүдэр өндөр

	Баян хан Алтай нутаг минь гэв гэнэ.

	Хамар дээрээ хаваржаатай

	Хаврын гурван сар нь жаргалтай

	Өргөн түмэн, хүдэр өндөр

	Баян хан Алтай нутаг минь гэв гэнэ.

	Зулай дээрээ зуслантай

	Зуны гурван сар нь цэнгэлтэй

	Өргөн түмэн, хүдэр өндөр

	Баян хан Алтай нутаг минь гэв гэнэ.

	Нахиу дээрээ намаржаатай

	Намрын гурван сар нь цэнгэлтэй

	Өргөн түмэн, хүдэр өндөр

	Баян хан Алтай нутаг минь гэв гэнэ.

	Өвөр дээрээ өнтэй

	Өвлийн гурван сар нь цэнгэлтэй

	Өргөн түмэн, хүдэр өндөр

	Баян хан Алтай нутаг минь гэв гэнэ.

	Арвин их тал нутагт нь

	Алтан тариа халиуран найгасан

	Өргөн түмэн хүдэр өндөр

	Баян хан Алтай нутаг минь гэв гэнэ.

	Жирийсэн сайхан дардан замаар нь

	Жингийн олон тэмээ нь цувсан

	Өргөн түмэн хүдэр өндөр

	Баян хан Алтай нутаг минь гэв гэнэ.

	Бүх баялгаар чимэгдсэн

	Буурал өлзийт Алтай минь

	Өргөн түмэн хүдэр өндөр

	Баян хан Алтай нутаг минь гэв гэнэ.

	 

	ХАНГАЙН МАГТААЛ

	 

	Хангай ханы

	Хүдэр хүрэн баян

	Загал уул нь

	Сүүмэлзэн харагдаад

	Хавцал эх бүрээс нь

	Мөрөн далай голын ус нь

	Цэлэлзэн урсаад байна гэдэг маань

	Ердөө л өлзийтэй Хангай чинь

	Манай л Идэр, Тэрхийн

	Өвгөн буурал баян хангай

	Нутаг минь ээ

	Өрөөлдөөд тавьсан моринд нь

	Өлөг боргоор элбэгтэйхэн

	Өнчин буурал амьтандаа

	Өршөөлтэйхөн хангай чинь

	Манай л Идэр, Тэрхийн

	Өвгөн буурал, баян Хангай

	Нутаг минь ээ

	Хангай ханы 

	Гундаа шар нуурт

	Барин түшин харвал даа

	Гурван тохой

	Хурц тоорой мод нь 

	Дөрөө зуран

	Шаагин ганхаад

	Гурвалжин зоотой 

	Бор халзан туулайг чинь

	Гунан хар бүргэд нь

	Аван барин шүүрэн байна гэдэг маань

	Ердөө л өлзийтэйхөн хангай чинь

	Манай л Идэр, Тэрхийн

	Өвгөн буурал баян Хангай

	Нутаг минь ээ!

	Хангай ханы Харанхуй хар модондоо

	Барин түшин орон очвол

	Ханцуйтай гарын чинээ

	Хар халиун хэрэм нь

	Халин дүүлээд

	Халиу цагаан буга нь харайлдаад л

	Харцагаа түрэн урамдаад л

	Минжийн олон согоогоо дагуулав гэлээ.

	Ийм л сайхан Хангай чинь

	Манай л Идэр, Тэрхийн

	Өвгөн буурал баян Хангай

	Нутаг минь ээ

	Хангай ханы

	Баруун талыг нь

	Барин түшин харвал даа

	Бар ирвэс баавгай шилүүс нь

	Бархиралдан ноцолдоод л

	Зүүхэн талыг нь

	Барин түшин харвал даа

	Зүр гур нь зөрөлдөөд

	Зүйл зүйлийн амьтад бужигнаад

	Зурам тарвага нь

	Тачигнаад байдаг гэнэ ээ.

	Ийм л сайхан хангай чинь

	Манай л Идэр, Тэрхийн

	Өвгөн буурал баян Хангай

	Нутаг минь ээ!

	Хангай хааны

	Хажуухан талыг нь

	Барин түшин харвал даа

	Хар халзан тэх

	Хамаг олон гөрөөс нь

	Харгалдан зөрөлдөөд

	Халаан цагаан аргал нь

	Багшраад байдаг гэнэ.

	Ам судаг өөд нь 

	Өгсөөд харвал даа

	Суу халиу, суусар булга

	Минж, согоо

	Мэгж, бодон

	Мэхээрийн бор хүртэл

	Элбэгтэйхэн байдаг гэнэ.

	Ийм л сайхан хангай чинь

	Манай л Идэр, Тэрхийн

	Өвгөн буурал, баян Хангай

	Нутаг минь ээ!

	Ам бүрий нь харвал даа

	Рашаан тамир нь ханхалсан

	Арван гэрийн хүн амьтны

	Архаг өвчнийг эдгээсэн

	Арвин баян хангай минь

	Манай л Идэр, Тэрхийн

	Өвгөн буурал баян Хангай

	Нутаг минь ээ!

	 

	БОГД УУЛЫН МАГТААЛ

	 

	Уудам манай монголын

	Уужим цэлгэр нутгийн

	Ургамал бүхэн дэлгэрсэн

	Уул хадын дотроос

	Онцгой шинж нь бүрэлдсэн

	Улс гүрэндээ алдартай

	Уул хад сүндэрлэсэн

	Богд уулаа шүлэглэе.

	Одоо цагийн үед

	Эрдэнийн шинжит Богд уул

	Эргэх нарны гэрэл

	Түргэн тусдаг Богд уул

	Ээлжийн цагийн эрэмбэд

	Униар татсан Богд уул

	Энгүй холын газраас

	Дүнхийж харагдах Богд уул

	Гангар хүйтэн цагт

	Үүл манан болсон

	Газрын хөрсийг хайлахад

	Хурын үүл жигдэрсэн

	Газар дэлхийн ургамал

	Бүрэн төгс ярайсан

	Түмэн зүйлийн бодис

	Дэлгэрч гарсан Богд уул

	Түүнээс эх үндэслэсэн

	Эрдэнийн шинжтэй Богд уул.

	Жигдрэн ургасан модонд нь

	Зэрлэг гөрөөс давхисан

	Зэрэглэн харагдах хаданд нь

	Жигүүртэн шувуу донгодсон

	Булаг ус нь оргилсон

	Ган гачиг тайлсан

	Булга хэрэм тоглоод

	Уулын чимэг болсон

	Бут мод нь сүүхийгээд

	Намиа тааран ганхсан

	Буга согоо тоглоод

	Хайрхан ууландаа чимэг

	Амт шим нь бүрдсэн

	Алим жимс элбэгтэй

	Алтан дэлхийн чимэг

	Аливаа өнгийн цэцэгтэй

	Нарс зандан модон

	Навч тааран хөглийсөн

	Начин шонхор шувууд

	Эгшиг тааран донгодсон

	Элдэв өнгийн моднууд

	Эргэн тойрон чимэглэсэн

	Эрвэлзэн нисэх шувуунууд

	Эгшиг тааран донгодсон

	Агуу хүчтэй араатан

	Ааш ихтэй баавгай

	Адтай дайрдаг гахай

	Урж идэхээс чоно

	Урт биетэй могой

	Улаан зүстэй үнэг 

	Буурал зүстэйгээс

	Бутанд хэвтэх туулай

	Магад олон жигүүртэн

	Маш цагаан чандага

	Зүйл бүрийн амьтан

	Зуу мянгаар байдгийг

	Жигмэд тоочоод барахгүй ч

	Жишээ төлөв нь ийм ээ.

	Зүг бүхэнд хандсан

	Зүйтэй сайхан хөндийтэй

	Зүтгэл гавьяа нь илэрсэн

	Шударга олон ардтай

	Зүсэн үржил нь дэлгэрсэн

	Түг түмэн сүрэгтэй

	Харсан хөндий болгонд нь

	Харуул цагдаа суулгасан

	Цагдаж суусан харуулдаа

	Цалин хөлсийг олгосон

	Тунгалаг сайхан 

	Туулын гол

	Арыг дайран урссан

	Тулгуур төрийн төв хот

	Дэнж дээр нь байгуулсан

	Оюу, шүр, тана, сувд

	Эрдэнийн шинжийг агуулсан

	Омог сүр нь дэгжсэн

	Баатар шинжийг цогцлуулсан

	Алтан нүүрсний уурхай

	Гарцын шинжийг цуглуулсан

	Агуу хүчин төгөлдөр

	Бөхийн шинжийг цуглуулсан

	Нарны гэрэлд гялбалзах

	Шив шинэхэн барилгатай

	Нам, засгаа хүрээлэх

	Оюутан сэхээтэн мэргэдтэй

	Наадам баяраа хийдэг

	Уудам талбай дэнжтэй

	Навч цэцэг шиг жагсдаг

	Түмэн олон ардтай

	Жагссан түмэн ардын

	Жавхлан болсон удирдагчтай

	Жаргалант амьдралын замыг

	Зааж өгсөн Намтай.

	Олон голыг гатлах

	Урт урт гүүртэй

	Өвөл зундаа нутагладаг

	Өлзийт сайхан орондоо

	Агаарын хөлөг онгоцны

	Арвин их буудалтай

	Ард түмнийг тэтгэсэн

	Рашаан ус горхитой

	Дархан Богд уулын

	Даамай их алдар нь

	Даяар өргөн Монголын

	Нутаг бүхэнд түгж

	Эх орон нутгийн

	Эрдэнэ чимэг болж байна

	Энэ монголын ард бидний

	Энхрий хайрыг булааж байна.

	 

	ХЭРЛЭН ГОЛЫН МАГТААЛ

	 

	Агуу манай Монголын

	Аав дээдийн нутаг

	Алтан өлгий эх орондоо

	Алдар цуутай Хэнтий хан

	Асга өндөр хаданд нь

	Зэрлэг гөрөөс сүрэглэсэн

	Бургас зэгс нь сүлжсэн

	Буга хандгай налайсан

	Буурах түүхэнд алдартай

	Буян ачлалт Хэрлэн гол

	Атар шугуй модонд нь

	Жигүүртэн шувууд жиргэсэн

	Рашаан булаг, гол горхи

	Зүг бүхэнд нь оргилсон

	Арц зандан анхилмал

	Ургамал бүхэн дэлгэрсэн

	Хэнтий ханы өврөөс

	Ундарч гарсан Хэрлэн гол

	Хэдэн аймаг дамжиж

	Холыг зорьсон Хэрлэн гол

	Хангай хөвчийн завсраар

	Хад модны чөлөөгөөр

	Хангинан шуугин урссан

	Харзалж байдаг Хэрлэн гол.

	Улаан цагаан галуу, нугас

	Усны амьтдаар баялаг

	Ургамал бүхэн жигдэрсэн

	Харзалж байдаг Хэрлэн гол

	Хангай говь талынхаа

	Ханагар уудам нутгийн

	Саальчин малчин олон нь

	Санаа таарсан ажилсаг

	Сав шим нь бялхмал

	Сайхан өгөөмөр Хэрлэн гол

	Намрын цагтаа нутаглахад

	Намаржаа сайтай Хэрлэн гол

	Мал сүргээ таргалуулахад

	Шим сайтай Хэрлэн гол.

	Өвлийн цагтаа нутаглахад

	Өвөлжөө сайтай Хэрлэн гол

	Өнөр сүргээ онд оруулах

	Өгөөж өнтэй Хэрлэн гол.

	Хаврын цагтаа нутаглахад

	Хаваржаа сайтай Хэрлэн гол

	Хамаг сүргээ өсгөхөд

	Хангалуун нөмөр Хэрлэн гол

	Зуны дэлгэрт нутаглахад

	Зуслан сайтай Хэрлэн гол

	Зугаалах хүмүүс очвол

	Үзэсгэлэн таатай Хэрлэн гол

	Булган тохой говиор нь Бургас бударганатай Хэрлэн гол

	Булт олон тэмээдийг

	Бүрэн таргалуулах Хэрлэн гол

	Аглаг сайхан хөндийд нь

	Адуун сүрэг бэлчээрлэж

	Ариун сайхан уснаас нь

	Ундаалж байдаг Хэрлэн гол

	Үет зүлэг өвсөнд нь

	Үхэр сүрэг налайж

	Өөд сөөргөө сүлжихэд

	Өег таатай Хэрлэн гол

	Хол ойрын бэлчээр нь

	Хонин сүрэг дэлхсэн

	Хот бууц сайтай

	Хонгор сайхан Хэрлэн гол

	Өнгө бүрийн ямаа

	Өргөн дэнжийг нь бүрхэж

	Өн тарган байдаг

	Өлзий мөртэй Хэрлэн гол

	Таван төрлийн малыг нь

	Тарган чийрэг байлгадаг

	Тансаг сайхан нутагтай

	Тавлаг амгалан Хэрлэн гол

	Дэлхий газрын баялаг шим

	Тэгш дүүрэн Хэрлэн гол

	Дээдийн үеэс түүхтэй

	Дэлгэр баян нутаг юм.

	 

	
НЭГДЛИЙН МАГТААЛ

	 

	 

	 

	«Гэрэл» гэдэг нэртэй

	Гэлцээ (хэлцээ) нийлсэн гишүүдтэй

	Гэгээн зам нь дурайсан

	Дааган дэлэн хашлагатай

	Далангийн нуруун түшлэгтэй

	Далай баян нэгдлийн

	Даруу зантай гишүүд нь

	Давуу бүтээлээр дүүрэн юм.

	Хараат уулсын өвөрт тухтай байрласан

	Хашаат хөндийн эхэнд тохитой суурьшсан

	Өгөөмөр уулын хажууд

	Өнгө ялгарсан байшинтай

	Өндийж боссон барилгатай

	Өлзийт хайрхны зүүнтээ

	Өсөж бойжсон нэгдлийн

	Баруун талаар харвал

	Байцаа төмснөөс эхлээд

	Вандуй буурцаг хүртэл

	Бялхам их тариа нь

	Байран голын хөндийгөөр дүүрэн

	Доод талаар нь харвал

	Тогтуун тэнэгэр бэлчсэн

	Догшин цэнхэр ямаанууд нь

	Дов хөөврийн бэлээр дүүрэн

	Урд талаар нь харвал

	Унгас ноос арвинтай

	Улаан шаргад тэмээнүүд нь

	Ухаа толгодын талаар дүүрэн, 

	Зүүн талаар нь харвал

	Зөөлөн сайхан ноостой

	Зүс нийлсэн хонинууд нь

	Зүлэгт Дөвөнтийн нуруугаар дүүрэн.

	Дээд талаар нь харвал

	Тэртээ холоос урамддаг

	Дэлэм эвэртэй үхрүүд нь

	Дэлийн Хязны ар өврөөр дүүрэн.

	Хойд талаар нь харвал

	Хондлой зоо нь ховилтой

	Хонгор шарга адуунууд нь

	Холбоо Шанаганы хөндийгөөр дүүрэн

	Ийм таван хошуу мал нь

	Эргэх дөрвөн улиралд

	Эндэгдэл осол гаргаагүйгээр

	Идээшилж дассан нутагтаа

	Ингэж бэлчээрлэж байдаг

	Халхын уудам нутагтай

	Ханагар баян нэгдлийн

	Хамаг олон гишүүд нь

	Хадлан тэжээлийг арвинаар бэлтгэж

	Хашаа саравчийг батаар барьж

	Хийж бүтээхийн төлөө

	Хэдэн зэрэг шамдаж

	Бахдам их амжилтаар

	Бадрааж байна, нэгдлээ

	Бялхам сайнхан амьдралтайдаа

	Баясаж байна нийтээрээ.

	Худаг сүүжийн дэнжид

	Хуучин цагийн үед

	Хоосон ядуус байсан бол

	Бадран хөгжиж байгаа одоо цагт

	Байшин барилга олонтоо

	Баян нэгдлийн төв

	Бахтай тавтай суурьшсан

	Үйлдвэр сургууль нь олширч

	Үйлчилгээ худалдаа нь өргөжиж

	Өргөн дэлгэр орныхоо

	Өнцөг булан бүртэй

	Утас, радиогоор харилцаж

	Айл өрх бүхэн

	Ариун цэвэр соёлжилтыг

	Амьдрал ахуйдаа нэвтрүүлсэн

	Ардынхаа эрүүл энхийн төлөө

	Анагааж эмчлэх ажилдаа

	Авьяас билгээ дайчилсан

	Авралт эмч нар нь олонтоо

	Дэгжин байгаа нэгдлийн

	Дэвсгэр нутаг дээгүүр

	Дэгдэж гүйдэг зээртэй

	Дэвхэрч гүйдэг туулайтай

	Мэх ихтэй үнэг

	Малгай хийдэг мануул

	Магнай цагаан шилүүс гээд л

	Маш олон ан амьтад

	Манай нутгаар дүүрэн юм.

	Ямбатны ноёлог өндрүүдэд ч

	Янгир аргад олонтоо

	Яргай мод элбэгтэй

	Янз бүрийн баялагтай

	Уушгины хадны цуурай нь

	Уянгат хөгжимтэй хосолсон

	Уушгины саруул хөндийд нь

	Ус булаг нь оргилсон

	Ургамал моднууд цухуйлдсан

	Буман сүрэг багширсан

	Буйлсан өргөн хоолойтой

	Буудайн толгой багсайсан

	Бургасан уужим хөндийтэй

	Хоорондоо гүн найзтай

	Хотол даяар жаргалтай

	Хувьсгалт орноо хөгжүүлэхэд

	Хувь нэмрээ оруулсан

	Нэгдэлч олон бүгдээрээ

	Нийт гишүүд цөмөөрөө

	Нэртэй цуутай хөгжил өөд

	Нэгэн зэрэг давшиж

	Нижгэр цогтой хөдөлмөр нь

	Нийгмийн төлөө оргилж

	Төл малаа бойжуулсан

	Төлөвлөгөө нормоо давуулсан

	Тэргүүний сайн малчид минь

	Намрын налгар цагт ч

	Найртай зуны үед ч

	Хөхөө өвлийн хүйтэнд ч

	Хөр цасны хайрууд ч

	Хахир хаврын хатууд ч

	Харанхуй цасан шуурганд ч

	Аагим халуун наранд ч

	Аадар ширүүн бороонд ч

	Сүрэг малаа хариулсаар

	Сүү саалийг нь ашигласаар

	Сүүлдэж хоцорч сандрахгүйгээр

	Суурьтай буурьтай хөдөлмөрлөж

	Өнчин ишигний гарзгүй

	Өсгөж малаа олшруулсаар

	Өдөр шөнийг ялгалгүй

	Үргэлж дэргэд нь хариулсаар

	Өөхтэй малаа тураадаггүй

	Өнтэй малаа зутраадаггүй

	Үр төлийг нь хорогдуулдаггүй

	Үс ноосыг нь гээгдүүлдэггүй

	Үнэхээр сайн малчид шүү.

	Үнэтэй хүндтэй малчид шүү.

	Таван хошуу малаа

	Тарган цатгалан өсгөхөөс гадна

	Тариа ногоо хоёроороо

	Талбай дүүргэсэн ажилчид

	Норм төлөвлөгөө давуулж

	Ногоо тариагаа давуулж

	Нөр хичээнгүй техникчид

	Арга туршлага өндөртэй

	Алдарт олон тариачид

	Манай нэгдлийн байдлыг

	Малчин тариачин гишүүдтэй

	Магтаж хэлээд байвал 

	Мянган өдөр ч барамгүй.

	Ачит намынхаа жолоодлогоор

	Анд Зөвлөлтийн тусламжаар

	Ачит үйлс нь товойсон

	Алдар нэр нь тодорсон

	Үй түмэн хөдөлмөрчдийн нь

	Үйлс хийморь нь дэлгэрч

	Үлгэр жишээч ажиллагаа нь

	Өргөн нийтийг уриалж байна !

	 

	
ГАЗАР УСНЫ НЭРИЙН ХОЛБОО

	 

	Хүүхдүүд ээ! Та нар магтаад бичье гэвэл дараах газар усны нэрийн холбооноос орон нутагтаа байдаг газар усны нэрийг олоод түүнийхээ тухай магтаал зохион бичиж, хэлж туршаарай.

	 

	Алтай гурван Цэнхэр

	Алаг гурван Тэх

	Аж гурван Таян

	Атас гурван Билгэх

	Дотуур гурван толь

	Тахь гурван могой

	Задгай гурван хээр

	Задгад гурван сайхан

	Асгат гурван сээр

	Анагай гурван Цоохор

	Ажийн гурван Ширдэг

	Арц гурван Богд

	Ар гурван Гүн

	Ах дүү гурван хаалга

	Шаахар гурван Шаваг

	Шал гурван Хармаг

	Өвөр гурван Гүн

	Өрхт гурван Хөөвөр

	Гурван Бамбуу

	Гурилын хоолой

	Ашиг хоргын чулуу

	Арван найман Богд уул

	Зах гурван зээмэг 

	Заг сүжийн говь

	Заваг цагаан чулуу

	Тасын Долоод

	Таван хуруу

	Гурван Тоодог

	Дэлгэр Хангай

	Дэл хөнжил

	Дэнгийн уул

	Сэгсэг Цагаан Богд

	Сэнжит Цагаан хад

	Сэврээ Ноён Богд

	Сээрийн гурван цахиур

	Хадат навтгар

	Хачиг Хүрх

	Хадай Түнш

	Хан уул

	Буур Номгон

	Булган Хорго

	Буурал угалз

	Бэрхийн Хөөвөр

	Замба цагаан хад

	Сайн муу үнэгэд

	Салаа сэдлэх

	Сайрын балгас 

	Сангийн далай

	Шанхай уул

	Шар Хацрын тал

	Шандын хяр

	Шавагтайн шил

	Хаяа гурван Бөхтэй

	Хана гурван цохио

	Хан Богд уул

	Хавиргын хар нуруу

	Орлой гурван Зээрд

	Онгон Таван булаг

	Өөш Морин хошуу

	Өргөө гурван толгой

	Бухын хашаат

	Буян-Өндрийн говь

	Алтан эмээл

	Ардаг хүрээн

	Авдар Хараат

	Адуун чулуу

	Долоон тэмээт

	Дондогийн нуур

	Хар ямаат

	Халзан хоньт

	Загцага Заамар

	Загдал Зөөхий

	Залаа соёо

	Замын овоо

	Айраг Шуушин

	Арайхан Шийхан

	Сэвсүүл сондуул

	Сээрийн цагдуул

	Угтаал Цайдам

	Уртын тойром

	Бэлэн далай

